
ЗыщIагъэкъуэну хьэзырщ

4-нэ нап.

Сыт хуэдэ зэманми
 и лIыхъужьхэр Пшыхь

Налшык къалэ дэт Му-
зыкэ театрым мэрем кIуам 
щекIуэкIащ медицинэм и 
лэжьакIуэхэр щагъэлъапIэ 
пшыхь. Абы хэтащ КъБР-м 
и Парламентым, Пра  ви-
тель  ствэм, ве домс твэ 
щхьэ  хуэхэм я лIы кIуэхэр.

КъБР-м и Iэтащхьэ КIуэ-
кIуэ Казбек медицинэм и 
лэжьакIуэхэм Зэрызахуигъа-
зэм къеджащ абы и Ад-
минист рацэм и унафэщI 
Къуэ дзокъуэ Мухьэмэд. 

КъБР-м и Парламентым и 
УнафэщI Егоровэ Татьянэ 
къыщыпсалъэм къыхигъэ-
щащ дохутыр IэщIагъэм сы-
тым дежи пщIэшхуэрэ 
щIэуп щIэрэ зэриIэр, абы 
къы дэкIуэуи жэуаплыны-
гъэшхуэ зыпылъ IэнатIэ гу-
гъуу зэрыщытыр.

- Фи лэжьыгъэм щIэны-
гъэрэ Iэзагъэрэ и закъуэ-
къым къыщывгъэлъагъуэр, 
атIэ гуапагъэу, гумащIа-
гъэу, къарурэ гуащIэу фиIэр 
хыволъхьэ, уеблэмэ языны-
къуэхэм дежи фи узынша-
гъэм фыщемыблэжи къыф-
хуохуэ, - жиIащ абы. - Узыр 
къызытегуплIа цIыхум и гу-
гъапIэ псори зрипхыр фэ-
ращ, фи дежщ абы япэ дэIэ-
пыкъуныгъэри щигъуэтыр. 
ЦIыхум и узыншагъэр зэ-
тезыгъэувэж, абы и гъащIэр 
къезыгъэл дохутырхэр сыт 
хуэдэ зэманми и лIы хъужьщ. 
Фэ фи лIыгъэр здынэсыр, 
фи зэфIэкIыр зыхуэдэр 
псом хуэмыдэу наIуэ хъуащ 
иужьрей илъэсхэм - корона-
вирус узыфэ зэрыцIалэм ду-
ней псор щытыкIэ хьэлъэ 
щри гъэувам. Нобэ респуб-
ликэм узыншагъэр хъу мэ-
нымкIэ и IэнатIэм хэп щIы-
кIыу зеужь, абы и мылъ-  
 ку-техникэ лъабжьэр  къа-  
гъэ щIэ рэщIэж, дэтхэнэ унэ -
тIыныгъэми иджырей Iэма-
лыщIэхэр жыджэру къыща-
гъэсэбэп. Апхуэдэу щытми, 
медицинэм и ефIэ кIуэ ны-
гъэр зэлъытыжар зи Iэ щIа-
гъэр гукIи псэкIи къы-
хэзыхахэу, зи гъащIэр Iуэху 
щхьэпэм - цIыхум нэхъ лъа-
пIэ дыдэу иIэ узыншагъэр 
хъумэным - хуэзыгъэпса-
хэрщ. Дохутырым дежкIэ ты-
гъэ нэхъ лъапIэр сымаджэм 
и фIыщIэ псалъэхэрщи, шэч 
хэлъкъым дэтхэнэми ар 
мызэ-мытIэу къызэ рыф-
лъысам. АдэкIи сымаджэ-
хэр къызэрыфщыгугъыр 
вгъэ пэжыфу, узыншагъэ, 
зэIу зэпэщыгъэ, насып фы-
щымыщIэу, фи IэнатIэм 
ехъу лIэныгъэхэр фыщиIэу 
фи лэжьыгъэр ефхьэкIыну 
сынывохъуэхъу.

 КъБР-м и Правительствэм 
и УнафэщIым и къуэдзэ 
 Хъубий Марат жиIащ жыла-
гъуэ узыншэм и лъабжьэр 
зыубзыхур медицинэ лэжьа-
кIуэ хэрауэ зэрыщытыр икIи 
сымаджэр зэфIэгъэувэжын 
пап щIэ зи къаруи зи зэмани 
емыблэжу зыпэрыт Iуэхур 
нэгъэсауэ зыгъэзащIэхэм 
фIы щIэрэ щытхъурэ зэра-
хуэфащэр. Апхуэдэу абы 
псалъэ гуапэхэр яхужиIащ 
къэралым и щIыналъэ щIэ-
хэм зи къалэныр щезыхьэкI 
медицинэ лэжьакIуэхэми. 
Ахэр я IэнатIэхэм пэрытщ я 
гъащIэмкIэ шынагъуэншэу 
щымыт щытыкIэ гугъум иту. 
Хъубийм къыхигъэщащ 
иужьрей зэманым къа-
лэшхуэхэм щылэжьа щIалэ-
гъуалэ куэдым щIыналъэм 
къызэрагъэзэжыр икIи рес-
публикэм и медицинэ Iэна-

Алмэстым
теухуа фильм

КЪЭРЭШЕЙ-ШЭРДЖЭС. Республикэм 
и щыхьэрым щагъэлъэгъуащ режиссёр-
хэу Чэнджэщауэ Артуррэ  Къумыкъу Ру-
сланрэ ягъэува «Алмэсты» фильмыр. 

- А темэм си сабиигъуэ лъандэрэ сыди-
хьэхырт, уэс цIы хум теухуа гъэщIэгъуэн 
куэд нэхъыжьхэм я деж щызэхэсхати. Ар 
псалъэмакъ къудейтэкъым, атIэ абыхэм 
къаIуэ тэжхэр фIэщ пщыхъурт, пцIы яупсы-
ну шэч пщIыртэкъыми. Нобэми абы и 
пэжыпIэр зэхэкIауэ щыткъым, дэри кIэух 
жэуап еттыну зыхуэдгъэувыжакъым. «Ал-
мэсты» псалъэр ди дежкIэ сабий тауры-
хъщ, ауэ еджагъэшхуэхэмрэ криптозооло-
гхэмрэ абы хэхауэ йолэжь, - жеIэ Чэнджэ-
щауэм. 

Къызэхуэсахэм фильмыр гъэщIэгъуэн 
ящыхъуащ, тезыхахэм Iэгуауэшхуэ хуаIэ-
тащ. 

- Лэжьыгъэшхуэ зэфIахащ икIи абы 
пыщIа дэтхэнэми фIцыщIэ яхузощI. Фи-
льмыр трахащ езыхэм я жэрдэмкIэ. Ды-

тIэр ефIэкIуэнымкIэ абыхэ-
ми гугъэшхуэхэр зэрыра-
пхыр.

 - ФIыщIэшхуэ яхуэфащэщ 
республикэм и медицинэм 
зи гъащIэр тыхь хуэзыщIа 
нэхъыжьыфIхэм, - жиIащ 
Хъубийм. – IэнатIэм зегъэу-
жьы ным абыхэм хуащIа 
хэлъ хьэ ныгъэр къэлъытэ-
гъуейщ. Ахэращ нобэрей ди 
медицинэм и лъабжьэ 
быдэр зыгъэтIылъар. Абы-
хэм я зэ фIэкIым къыпа-
щэкIэрэ  дохутыр IэщIагъэм 
хуэпэжу нэхъыжьхэм я лъа-
гъуэм ири кIуэнухэр диIэну 
догугъэ. Медицинэм и лэ-
жьакIуэ псоми сыныво-
хъуэхъу фи уна гъуэ жьэгум 
мамырыгъэ, зэгурыIуэны-
гъэ, гуапагъэ дэ лъыну, фи 
IэщIагъэм и хъер флъагъу-
ну. 

КъБР-м узыншагъэр 
 хъумэнымкIэ и министр 
Къа лэбатэ Рустам и къэп-
сэлъэныгъэр къыщыщIи-
дзэм къыхигъэщащ респуб-
ликэм узыншагъэр хъумэ-
нымкIэ и IэнатIэм щылажьэ 
гупыр зы унагъуэшхуэм хуэ-
дэу зэрызэхэтыр икIи зы пэ-
рыт Iуэхур егъэфIэ кIуэ ным-

кIэ я гуащIэ зэре мыб лэжыр.
- ЩIыналъэм и медицинэ 

лэжьакIуэхэр мин 17-м ды-
щIегъу. Псоми ди къарур зы-
хуэгъэпсар къытпэщыт къа-
лэныр нэгъэсауэ зэфIэ хы-
нырщ, нэхъыщхьэращи, жы-
лагъуэм и узыншагъэр 
тхъу мэнырщ, - жиIащ ми-
нист рым. - УФ-м и Прези-
дентым илъэс зыбжанэ 
ипэкIэ къыхилъхьа лъэпкъ 
проектхэр гъэзэщIэнымкIэ 
дэIэпыкъуэгъу къытхуохъу 
республикэм и Iэтащхьэри 
икIи ахэр щIыналъэм хъар-
зынэу гъэзэщIа щохъу. Абы-
хэм япкъ иткIэ, къалэ, район 
поликлиникэхэр зэрагъэ-
пэщыж, къуажэхэм фельд-
шер-акушер пунктхэр, амбу-
латорэхэр щаухуэ. Къи щы-
нэмыщIауэ, псори фыщы-
гъуа зэщ метр зэбгъузэнатIэ 
мини 10-м щIигъу къы зэ-
щIэзыубыдэну поликлиникэ 
нэхъ ин дыдэ Налшык къалэ 
зэрыдащIыхьым, апхуэдэу 
Лышх узыфэхэм щеIэзэ рес-
публикэ диспансерым и 
унэщIэм и ухуэныгъэхэр ира-
гъэжьэжащ. Ахэр къызэ-
гъэпэщауэ щытынущ иджы-
рей Iэмэпсымэ нэхъыфI ды-

дэхэмкIэ. НэхъапэкIэ къы-
зэрыхагъэщащи, IэнатIэм и 
унэтIыныгъэ псоми щыдиIэ-
ну ехъулIэныгъэхэр зэлъы-
тыжар абы и лэжьакIуэхэрщ, 
фэращ. Сэ шэч къытесхьэр-
къым дэтхэнэми фи IэщIа-
гъэр гукIи псэкIи къы-
зэрыхэфхам, абы къыфхуи-
гъэув къалэнхэр сыт хуэдэ 
Iуэхуми япэ ивгъэщыпхъэу 
зэрыщытын хуейр къывгу-
рыIуэу. Ар наIуэ тщы фщIащ 
коронавирус узыфэ зэрыцIа-
лэм зыщиубгъум фэ фщыщ 
дэтхэнэ зыми лэжьыгъэм 
 хуиIа щытыкIэмкIэ. Фи узын-
шагъэр, фи гъащIэр япэ ив-
мыгъэщу узыфэ шынагъуэм 
фыпэщIэуващ. Фэ сыма-
джэхэм яхуэфщIа Iуэху  - 
т хьэб зэхэм я фIыгъэкIэ а 
узыфэм цIыху мин бжы-
гъэхэр къевгъэлащ. Фи псэ-
емыблэж лэжьыгъэр гу-
лъытэншэ хъуакъым. «Рос-
здравнадзор»-м иригъэ-
кIуэкIа къэпщытэныгъэхэм 
япкъ иткIэ, «Коронавирус 
узыфэ зэрыцIалэ лIэужьы-
гъуэщIэм щыпэщIэт лъэ-
хъэнэм цIыхухэм я узынша-
гъэр хъумэнымкIэ яIа ехъу-
лIэныгъэхэм папщIэ» 

 ун э тIыныгъэм КъБР-м Узын -
шагъэр хъумэнымкIэ и ми-
нистерствэр къэралым щы-
нэхъыфIу къалъытащ. Жэ-
уаплыныгъэшхуэ зыпылъ Iэ-
натIэщ фызыпэрытыр, фи 
IэщIагъэм къыфхуигъэув 
къалэн гугъур гуапагъэрэ 
гума щIагъэрэ фхэлъу зэ-
рывгъэзащIэм папщIэ фIы-
щIэшхуэ фхузощI.

IэнатIэм зэфIэкI хъар-
зынэхэр къыщызыгъэлъа-
гъуэ лэжьакIуэхэм иратащ 
КъБР-м и Парламентым, 
Правительствэм, Узынша-
гъэр хъумэнымкIэ минис-
терствэм я щIыхь, фIыщIэ 
тхылъхэр. 

Апхуэдэу пшыхьым наIуэ 
къыщащIащ медицинэ лэ-
жьакIуэ нэхъыфIхэр, рес-
публикэ зэпеуэм щытекIуа-
хэр. Абыхэм иратащ щIыхь 
тхылърэ ахъшэ саугъэтрэ. 
«Терапевт нэхъыфI» унэ-
тIыныгъэм пашэ щыхъуащ 
Нарткъалэ дэт, ЩIыналъэ-
хэм зэдай, узыфэ зэ мы-
лIэужьыгъуэхэр зыпкърыт-
хэм щеIэзэ сымаджэщым и 
участковэ терапевт Бозий 
Джамилэ. «Сабий дохутыр 
нэхъыфIу» къагъэлъэгъуащ 
Зеикъуэ дэт сымаджэщым и 
лэжьакIуэ Тутыкъу Ритэ, 
«Унэ тIыныгъэ щхьэхуэм» 
къы щыхэжаныкIащ Налшык 
дэт поликлиникэ №1-м и 
 дохутыр-эндоскопист Що-
ма хуэ Бэллэ. «Фельдшер нэ-
хъыфI» хъуащ Баллаев Аз-
рэт (Iуащхьэмахуэ район 
 сымаджэщ), «Акушер нэ -
хъыфIу» къалъытащ Кушбо-
къуэ Iэсият (Перинатальнэ 
центр), «Медсестра нэ-
хъыфI» цIэр хуагъэфэщащ 
Налшык къалэ клиникэ сы-
маджэщ №1-м и медсестра 
нэхъыжь Щоджэн Иннэ.

Пшыхьыр ягъэдэхащ рес-
публикэм и уэрэджыIакIуэ, 
къэфакIуэ ансамбль цIэры-
Iуэхэм. 

ЩХЬЭЩЭМЫЩI Изэ.

Сурэтхэр
Къарей Элинэ трихащ.

«Адыгэ  псалъэр»къезыгъэхьхэм  папщIэ
2023 гъэм и етIуанэ илъэс ны къуэм щIэ-

джыкIакIуэхэм яIэ рыхьэну газетхэмрэ 
 жур налхэм рэ Iэ щы щIадз зэманыр мэкъуауэ-
гъуэм и 23-м еух. «Адыгэ псалъэ» газетыр 
зыIэ рыхьэну хуейхэм хъыбар фыдогъащIэ - ар 
 къевгъэхьын пап щIэ Iэ щыщIэвдз хъунущ 

 Урысей пощтым и дэтхэнэ IуэхущIапIэми.
Мази 6-м «Адыгэ псалъэ» га зетым и уасэщ:
унэм ныфхуахьыну фыхуеймэ - сом 819-рэ 

кIэпIейкIэ 90-рэ;
фэ езым пощтым къыщыфщ тэжынумэ - сом 

745-рэ кIэ пIейкIи 2-рэ.

Ди индексыр П5894

Ди къуэш республикэхэм

Бэлыхь хэхуахэм ядоIэпыкъу
Тэрч районым хыхьэ Курп Ипщэ 

 къуажэм псы къызэрыщIэуам къихьа 
хэщIыныгъэхэр и нэкIэ зригъэлъагъун 
папщIэ дыгъуасэ абы кIуащ КъБР-м и Iэ-
тащхьэ КIуэкIуэ Казбек. Жылэдэсхэм 
зэрыжаIамкIэ, уэшхышхуэ къыщешха 
адрей илъэсхэми псым зыкъиIэтауэ щы-
тащ, ауэ иджы хуэдэ дыдэу зэи къащIэ-
уатэкъым. 

IЭТАЩХЬЭМ цIыхухэр къигъэгугъащ 
сыт и лъэныкъуэкIи ядэIэпыкъуну. 
ХэщIыныгъэхэр гъэзэкIуэжыным елэжь 
 Iэ щIа гъэлIхэр  къуажэм дэтщ, унагъуэхэм 
 къа хуихьа бэ лыхьхэр къэзыпщытэ  гупи 
щолажьэ. 

КIуэкIуэ Казбек Правительствэмрэ 
 район, щIыпIэ администрацэхэмрэ пщэ-
рылъ ящищIащ къуажэм псы къыдэмыуэн 
щхьэкIэ, псыжапIэ ящIыну.

Iэтащхьэр а махуэ дыдэм щыIащ Про-
хладнэ къалэм икIи псы зэрыжэ бжьамий-
хэм я щы тыкIэр гъэзэкIуэжыныр зэре кIуэ-
кIыр зригъэлъэгъуащ. КIуэкIуэм а Iуэхум 
фIыуэ елэжьын, бжьамийхэр щIэ кIэ зэ-
хъуэкIын зэрыхуейр и пащхьэ ирилъ хьащ 
 КъБР-м Ухуэныгъэмрэ псэупIэ-коммуналь-
нэ хозяйствэмкIэ и министерст вэм.

Прохладнэ дэсхэм псыр иджыпсту къа-
хуэкIуэжащ. 

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

щогугъ художественнэ щытыкIэм иту 
адэкIи Iуэхум пащэну, - жиIащ КъШР-м 
щэнхабзэмкIэ и министр Агъырбэ Зураб. 

Фильмым и документальнэ Iыхьэр тезы-
ха гупым Кавказ Ищхъэрэм и республикэ 
зыбжанэ зэщIагъэхьащ, къэхутакIуэхэмрэ 
щIэныгъэлIхэмрэ яхуэзащ. Режиссёрхэр 
еп сэлъащ алмэсты къэгъуэтынымкIэ экс-
педицэхэр Кавказ бгыхэм щезыгъэкIуэкI, 
Германием щыщ къэхутакIуэ Бейер Мар-
тин.  

Дахагъэр яхъумэ

АДЫГЕЙ. Мейкъуапэ къалэм и Iэта-
щхьэ Митрофанов Геннадий зэ ры-
жиIэмкIэ, республикэм и щыхьэрым и 
эс тетикэ, архитектурэ щытыкIэр егъэ-
фIэкIуэн хуейщ икIи унэхэм я теплъэм я 
нэIэ тетщ. 

- Мейкъуапэ нэхъри удэзыхьэх икIи зэ-
пэщ щIынырщ, и дахагъэр хъумэнырщ ди 
мурадыр. Абы дыхуеунэтI республикэм и 
Iэтащхьэ КъумпIыл Мурат, - жиIащ къалэм 
и унафэщIым. Митрофановым къыхигъэ-
щащ абы и лъэныкъуэкIэ администрацэм 
иригъэкIуэкIыр къалэдэсхэм къызэры-
даIыгъыр. 

УЭРДОКЪУЭ Женя.

Жылагъуэ

Махуэгъэпс

Узыншагъэ 

Зыгъэхьэзырар
ЩХЬЭЩЭМЫЩI Изэщ.

Дунейм
щыхъыбархэр

ГъунэгъуфI  къуэшыфI  пэлъытэщ.
Лъэпкъ Iущыгъэ:

Шынэр цIыхум и пкъым пхуи-
мыхыну пкърылъщ. Уеблэмэ   
абы къызэщIигъэушэ гупсы-
сэхэр унэтIыныгъэ щхьэхуэу ду-
нейпсо IуэрыIуатэм къыгуокI. 
Апхуэдэущ бзаджэнаджэхэм 
 ятеухуа хъыбарыжьхэр адыгэм 
къызэригъэщIар. Шынэ узыр 
лъабжьэ хуэхъуагъэнущ нарт 
IуэрыIуатэм къыхэщыж удхэм, 
иныжьхэм, нэжьгъущIыдзэхэм, 
жэщтеуэм, нэ гъуэщIхэми. 

ПСИХОЛОГИЕМ, психиатрием, 
неврологием ирилажьэ дохутыр-
хэм къызэрахутамкIэ, мы зи гугъу 
тщIы бзаджэнаджэхэр цIыхур 
щышынэкIэ къыщыхъуу (галлюци-
нацэ) аращ, армыхъумэ дунейм 
теткъым. Гузэвэгъуэ ихуа щхьэ 
 куцIыр апхуэдизкIэ «щIопхъуэри», 
щымыIэр къегупсыс, къигупсы-
сари цIыхум и нитIкIэ илъэгъуам 
хуэдэу и фIэщ ещIыф. Апхуэдэщ, 
псалъэм папщIэ, жэщтеуэр. 

«Катаплексие» псалъэ дахэкIэ 

Налшык и Къэбэрдей, Осетин уэрамхэм я зэхэкIыпIэм хуэзэу, 
 гъущI гъуэгум нэсыху, зэIузэпэщ ящI, псыр зрикIуэ бжьамий кхъа-
хэхэр щIэкIэ щахъуэж.

А ЩIЫПIЭМ транспортыр зэрыщыIувым къищынэмы щIауэ, Iуэху-
щIапIэ куэди щызэхэтщ: ТворчествэмкIэ сабий-щIалэгъуалэ цент -
рыр, тыкуэнхэр, цIыхухэм къагъэсэбэп нэгъуэщI ухуэныгъэхэр. ГъущI 
гъуэгум и адрыщI лъэныкъуэми къалэм и сату щIапIэ нэхъ ин дыдэ -
хэм ящыщу тIу къыщытщ. ЗэрыгурыIуэгъуэщи, апхуэдэ щIыпIэхэм 
бжьамийхэми транспорт гъуэгуми щIэх-щIэхыурэ сэкъат щагъуэт.

Жьы хъуа бжьамийхэр зэрахъуэж иджырей депозит пкъыгъуэхэм 
къыхэщIыкIахэр гъущI бжьамийхэм нэхърэ куэдкIэ нэхъ быдэщ, 
псынщIагъуэщ, илъэс куэдкIэ къызыхуэтыншэу щытынущ. А лэ-
жьыгъэхэм къадэкIуэу гъуэгум игъуэта кумблъэмбхэр ядыж, ихъурея-
гъыр зэIузэпэщ ящI. Апхуэдиз транспортыр щызэблэкI щIыпIэм щыIэ 
автобус къэувыIэпIэхэр, лъэс зекIуапIэхэр гъэбелджылауэ зэры-
щымытым гугъуехь щхьэхуэхэр къыдэкIуэрт. Ахэр псори зыхуей 
 хуагъэзэнущ, Iэгъуэблагъэм ит скверри хиубыдэу, гъущI гъуэгу стан-
цым нэсыху.

Мы зэманым кърашэлIа, бетоным къыхэщIыкIа псы илъэдапIэхэр и 
пIэм ирагъэзагъэ, бжьамийхэр зрикIуэ кIэнауэхэр къыдагъэкъэбзыкI, 
автобус къэувыIэпIэр зыхуэзэу щыта утыкум телъ асфальтыр къытра-
хауэ зэтес ящI. Иужьрей илъэситIым ди къалащхьэм къыщагъэ-
щIэрэщIэжа лъэс лъагъуэхэм зи бгъуагъым къыхамыгъэхъуарэ къэухь 
шынагъуэншэхэр щамыгъэуварэ къахэкIакъым. Мы щIыпIэри нэхъ 
екIу, нэхъ хуит зэрыхъунум шэч хэлъкъым. 

ШЭРЭДЖ  Дисэ.

ЛъэсырыкIуэкIэм къыхуезыджэхэм абыкIэ и нэхъыбэм 
тегъэщIапIэ ящIыр апхуэдэ зыгъэпсэхукIэ-узыншагъэ зэ-
тегъэувэжыкIэр хэт и дежкIи гъэзэщIэгъуафIэу зэ ры щы-
тырщ. 

АБЫ щхьэкIэ дэтхэнэри дызыхуеишхуэ щыIэкъым: къэу-
выIэжыкIэ зымыщIэу зи щхьэр щIэзыхьа цIыхум, и пщэ дэлъ 
Iуэху псори пIалъэ гуэркIэ иригъэтIылъэкIыу, лъэсу къэ кIу-
хьыным зэман тIэкIу хухихынырщ. 

ЗэрытщIэщи, иужьрей лъэхъэнэхэм гъащIэм щIэгъэхуэб-
жьауэ къыхыхьэ зэхъуэкIыныгъэ куэдым цIыхухэм я дуней 
 тетыкIэми гупсысэкIэми хуабжьу зрагъэхъуэжащ, лэжьыгъэрэ 
къалэну я пщэ къыдэхуэр, Iэмал зэриIэкIэ зэпамыгъэууэ, нэхъ 
псынщIэу зэрызэфIагъэкIыным яужь зэритым къыхэкIыу. 
АтIэми, дохутырхэм къызэралъытэмкIэ, ирагъэтIылъэкIыну 
ягу къэмыкI апхуэдэ Iуэху бгъэдыхьэкIэ-ехьэехуэкIэр, щра-
гъэлейм и деж, узыншагъэм дежкIэ зэранщ. 

Нобэрей щыIэкIэ-псэукIэм и пщалъэхэм задегъэкIуным, 
 дауи, Iей хэлъу къыщIэкIынкъым, къарууэ уиIэ псори абы 
зэрытебгъэкIуадэм щхьэжагъуэ уримыхъужтэмэ. Абы щы-
гъуэми, гу зэрылъатамкIэ, еш щIэх-щIэхыурэ къызыпкъ-
рыхьэхэр, зи щхьэ узырейхэр, зызэтрагъэувэжын хьисэпкIэ, и 
нэхъыбэр зэжалIэр пэрыхьэт хъуа хущхъуэхэрщ. А псоми 
 къадэкIуэу, дохутыр IэщIагъэм ирилажьэхэми еджагъэшхуэ-
хэми, иджыри зэ къытыдогъэзэжри, зэрытрагъэчыныхьым -
кIэ, цIыхум и узыншагъэр зэпIэзэрыт щытыкIэм тету къе-
кIуэкIын папщIэ, лъэсу къэкIухьыным зригъэсапхъэщ. 

ЗэрытщIэщи, къалэхэми щыIэщ лъэсырыкIуэным хуэщIа 
щIыпIэхэр. АрщхьэкIэ, узыншагъэр зэтегъэувэжыным хуэунэ-
тIа лъэ щIэгъэкIыкIэм зыщебгъэубгъунымкIэ псом нэхърэ 
 нэхъ зэгъри нэгу зегъэужьыпIэу хъуэпсэгъуэри губгъуэ-мэз 
лъагъуэхэрщ е цIыхухэм папщIэ къалэхэм, къуажэхэм къы-
щызэрагъэпэща зыгъэпсэхупIэ жыг хадэхэрщ (паркхэр). 

Тхыдэ мыжыжьэм ириплъэжхэм зэрыжаIэмкIэ, а махуэр 
къэзыгупсысар США-м щыщ хьэрычэтыщIэ, абы къыдэкIуэуи 
дохутыр IэщIагъэм хуэIэижь Рабе Уильямщ. 1970 гъэм мэ-
къуауэгъуэм и 15 - 17 махуэхэм Мичиган штатым хыхьэ Макино 
хытIыгум ит «Гранд-отель» хьэщIэщым, зи лъэс къэкIухьыпIэр 
метр 600-м щIигъум, здыщIэсым а лIым гу лъитащ цIыхум 
къызэщIэплъа и акъылми еш къызыпкърыхьэу щIэзыдза и 
 Iэпкълъэпкъми я дежкIэ зыхуепIэщIэкI щымыIэу лъэсу къи-
кIухьыныр зэрысэбэпым. ЗэрыжаIэмкIэ, абы иужькIэщ 
 мэ къуауэгъуэм и 19-р Лъэс къэкIухьыкIэм и дунейпсо махуэу 
щагъэувари. 

КЪУМАХУЭ  Аслъэн.

Нобэ си псэлъэгъур Бахъсэ-
нёнкэ (Къэсейхьэблэ) курыт 
еджапIэ №1-м адыгэбзэмрэ ли-
тературэмкIэ щезыгъаджэ Аб-
рэдж ФатIимэтщ. Бзылъхугъэ 
зэпIэзэрыт, нафIэгуфIэ, лъагъу-
гъуафIэм и псэлъэкIэм узыIэ-
пешэ, сабиигъуэм и лъахэми 
ухешэ.

ЗЭШ-зэбын ТхьэмлIокъуэхэ 
 зэ къуэшихрэ зэшыпхъуитIрэ                     
хъурт. Псори унагъуэ хъужат, быну 
яIэхэри щIалэ цIыкIухэт. Мо щIалэ 
цIыкIу гупым хъыджэбз къазэры-
хэхъуам псори щыгуфIыкIащ. 
Псом хуэмыдэу къуибл зиIэ и адэ 
къуэш Алисэхь дунейр хурикъур-
тэкъым, и анэшхуэ Чазибани 
 гуфIэгъуэшхуэ иIэт, куэдрэ зы пэп-
лъа хъыджэбз цIыкIу дунейм 
къытехьати.

- АпхуэдизкIэ сагъэфIэрти - игу 
къегъэкIыж ФатIимэт, - «сыдра-
хьеймэ, сыгъущIэрт, сыкърахьэх-
мэ, сыщIытэрт» зэрыжаIэу. Си 
анэ ми ар и гуапэ хъуми, шхыдэ 
хуэдэу зищIырт, «щывогъэкI мы 
сабийр», жиIэу.

Школым сыщIэтIысхьа нэужьи 
си адэ къуэш Хьэзрэталий сэр 
фIэкIа Iуэху иIэтэкъым, си яужькIэ 
хъыджэбзитIрэ щIалитIрэ къалъ-
хужами, сэ псоми сахилъагъу-
кIырт…

Еянэ классыр тху защIэкIэ 
 къиухри, ФатIимэт гугъу демыхьу 
щIэ тIыс хьащ егъэджакIуэхэр ща-
гъэхьэ зыру Налшык дэт учили-
щэм.

- ЕгъэджакIуэ сыхъуныр хъуэ п-
сапIэ схуэзыщIар ди егъэджакIуэ 
Ахъмэт Раисэрэ абы и щхьэгъусэ 
Абухьэлийрэщ, - пещэ ФатIимэт и 
псалъэм. А зэщхьэгъуситIыр 
 къы зыхуигъэщIар сабий егъэ-
джэн, гъэсэныр ара хуэдэт. Раисэ 
анэ етIуанэ схуэхъуат. Абы сыткIи 
зезгъэщхьыну сфIэфIт, уеблэмэ и 
зекIуэкIэм зезгъэщхьыну сыхэтт.

А зэманым еджэным къы кIэ-
рыхухэр дерс нэужьым къыщIа-
нэурэ ядэлажьэрт. Абы щыгъуэ -
хэм Раисэ сэ «егъэджакIуэ» си-
щIырти, сщIэнухэр, жысIэнухэр 
къыз гуригъаIуэурэ, си ныбжьэгъу 
еджакIуэ цIыкIухэм сакъыхинэрт. 
Сэри егъэджакIуэ дыдэу зыкъыс-
щыхъужу, си ныбжьэгъу цIыкIу -
хэм садэлажьэрт. КIэщIу жысIэн-
щи, си гъащIэ гъуэгуанэм и лъа-
гъуэм псыпэ езытар Ахъмэт 
 Раи сэщ. Зы махуи сыхущIегъуэ-
жакъым, нобэр къыздэсми а 
цIыхубзыр си гъуэгугъэлъагъуэщ.

ПедагогикэмкIэ училищэр къы-
зэриухыу ФатIимэт КъБКъУ-м  
адыгэ бзэмрэ урысыбзэмкIэ и 
 къудамэм щIэтIысхьащ, зэреджэм 
хуэдэурэ лэжьэн мурадыр иIэу.

- Куэдрэ гуапэу сигу къокIыж, 
училищэм урысыбзэмкIэ сезыгъэ-
джа Жылэ Хьэбидэт. А цIыхубз 
хьэ лэмэтым нэхъри нэхъыфIыжу 
сигъэлъэгъуащ IэщIагъэ къыхэс-
хар. ЕджапIэр къэзуха нэужь, Хьэ-
бидэт къызэлъэIуат езы учили -
щэм сыщылэжьэну сыкъэнэну. 
Ауэ ар си анэшхуэ Чазибан ауи 
ида къым. Си анэшхуэр псоми 
фIыуэ къалъагъурт, пщIэ-нэмы-
сышхуэ къыхуащIу, къуажэ щIы-

Хуэарэзыщ  и  гъащIэм

лъэ ныкъуэ чэнджэщакIуэ къы-
хуэкIуэу апхуэдэт. Си анэри и 
 гуащэм и унафэм быдэу щIэтти, 
къуажэм къэзгъэзэжри Тхьэгъэ-
псо Сэрал зи унафэщI еджапIэм 
пэщIэдзэ классхэр щыщIэздзащ. 
Зы илъэс фIэкIа сы щымылажьэу, 
къуажэм дэт интернатым пэщIэ -
дзэ классхэр щезгъэджэну са-
гъэкIуащ, - жеIэ ФатIимэт. 

 ФатIимэт зыщылажьэ интерна-
тым комсомол секретару щыIэт 
Абрэдж Хьэсанш. Абы и къэшэ-
гъуэт, хъыджэбз куэдми я плъа-
пIэт. Псоми ФатIимэт къахихауэ 
щэхуу кIэлъыплъырт. 

ФатIимэт а зэманхэр игу къыщи-
гъэкIыжкIэ погуфIыкI:

- Бжьыхьэм къуажэ колхозым 
цIыкIухэр тшат нартыхутхъ. Шэ-
джа гъуашхэм, ди пэгунхэр тетIыс-
хьэпIэ тщIауэ, цIыкIухэм сыкъау-
хъуреихьауэ хъыбар яжесIэрт. 
 Цыджанэ цIыкIу сщыгъым жыпитI 
иIэт. Дунейр хуабэ дыдэ къэхъуати, 
си цыджанэм и щIыIухэр стIэтащ, 
си цыджанэ къуапэри щIым хэуэу 
къэнащ. Сэ абы гу лъызмытэу, 
хъыбар жысIэм цIыкIухэр дихьэ-
хауэ дыздэщысым, си жыпым 
 зыгуэр къыщыпIэжьэжьащ. Сэ ар 
къыс щы хъуауэ къысфIэщIри, си 
хъыбарым пысщащ, ауэ пIэ жьа-
жьэм щигъэтыртэкъым, щIигъэ-
хуабжьэ фIэкIа. Си жыпым сиIэ-
бэмэ, нартыху бзийм кIуэцIысу 
дзыгъуэ шыр къызох. СыкIийуэ ар 
щыхыфIэздзэм гу лъыстащ, лъэ-
ныкъуэкIэ ды хьэшхыу щыт Хьэ-
санш. Дзы гъуэ цIыкIур гу лъыз-
мытэу абы си жыпым кърилъхьауэ 
арат. Апхуэдэущ си щхьэгъусэр 
япэу къызэрысцIыхуар. 

Гуащэ схуэхъуащ къуажэ псом 
пщIэ зыхуащI, фIыкIэ къацIыху 
Абрэдж Феня. Куэдым сыхуигъэ-
сащ абы, и ахърэтыр дахэ Тхьэм 
ищI! Си пщыпхъухэр шыпхъу пэ-
лъытэ схуэхъуахэщ, си пщыкъуэр 
дэлъху цIыкIум хуэдэу къызбгъэдэ-
тащ, жэнэткIэ Тхьэм игъэгуфIэ, - 
пасэу дунейм ехыжащ, - жи. 

ФатIимэтрэ Хьэсаншрэ быниплI 
зэдагъуэтащ. Зэщхьэгъусэхэм яху-
зэфIэкIащ абыхэм щIэныгъэрэ 
IэщIагъэрэ иратыну. ЖыпIэнура-
мэ, цIыхухэр зэхъуапсэм хуэдэщ 
Абрэдж Хьэсаншрэ ФатIимэтрэ я 
унагъуэр.

ФатIимэт илъэс 42-рэ хъуауэ 

егъджакIуэ IэщIагъэм иролажьэ, 
абы щыщу илъэсибгъукIэ курыт 
еджапIэ №1-м и унафэщIым егъэ-
джэныгъэмкIэ и къуэдзэу щы- 
тащ.

И гъэсэн цIыкIухэр жыджэру 
 хэтщ, район, республикэ, урысей-
псо зэпеуэхэм, конференц хэм, 
олимпиадэхэм икIи сытым  дежи 
ехъулIэныгъэхэр яIэщ. 

ЕгъэджакIуэм и лэжьыгъэми 
хуэфащэ пщIэ игъуэтащ, абы 
 кърата фIыщIэ, щытхъу тхылъхэр 
куэд мэхъу. ФатIимэт псом хуэ-
мыдэу ирогушхуэ «Урысей Фе-
дерацэм егъэджэныгъэмкIэ 
щIыхь зиIэ и лэжьакIуэ» цIэ 
 лъапIэр къызэрыхуагъэфэщам.

- ФатIимэт, дэ дыщеджа зэ-
манымрэ нобэмрэ зэщхькъым. 
Дауэ уеплърэ, щIэблэм и дежкIэ 
нэхъ тынш хъуа еджэныр, хьэмэрэ 
ди зэманым нэхъыфIа? - соупщI 
абы.

- Совет зэманым сабийхэр еб-
гъэджэну нэхъ тыншащ. Иджы -
рей технологиехэр абы щыгъуэм 
щымыIами, щIэныгъэр нэхъ бы-
дэт. ЕджакIуэхэр нэхъ жыIэщIэт, 
пщIэ-нэмыс нэхъ яхэлът. Ари нэ-
хъыбэу зи фIыщIэр адэ-анэхэрт. 
ЕгъэджакIуэм дагъуэ къыпхуи-
щIауэ адэ-анэм къащIэ мэ, ахэр 
иджы хуэдэу бынхэм къащхьэ-
щыжыртэкъым. Абы къы хэкIыуи 
еджакIуэ псори хущIэкъурт дагъуэ 
зыхурамыгъэщIыну. 

Егъэджэныгъэм теухуауэ жы пIэ-
мэ, иджы къежьа компьютер, ин-
тернет, телефонхэри къэбгъэ сэ-
бэпыфу щытын хуейщ, гъащIэм 
укъыкIэрымыхун папщIэ. Ауэ 
еджэ ныгъэм ар зэран хуэмыхъуу. 
Ди жагъуэ зэрыхъущи, ди щIа лэ-
гъуалэм и нэхъыбэр зэплъыр узы-
хуэмей защIэщ. Ар я щIалагъэкIэ 
иджыпсту къагурыIуэркъым. 

Интернетым кърахыу ящIыжа 
дерсым итыр езы еджакIуэхэм 
ящIэххэркъым, нэхъыбэм - нэу-
фIыцIщхьэрыуэу къапэщIэхуэр 
къратхыкI. Телефонми сэбэпу иIэм 
нэхърэ зэрану къишэр нэхъыбэу 
къысщохъу. Сыхуитамэ, телефо-
ныр еджапIэм къезгъэхьынтэ-
къым.

Нобэрей сабийм и Iуэхур нэхъ 
тынш пщIын папщIэ адэ-анэхэмрэ 
еджапIэмрэ узэдэлэжьэн хуейщ. 
Ди сабийхэр губзыгъэщ, дэтхэнэ-
ми фIы гуэр, зэфIэкI Iэмал имы -
Iэу хэлъщи, а фIыр къызэдэтлъы-
хъуэмэ, лэжьыгъэм нэхъыбэ къы-
пэкIуэнущ. 

ФатIимэт селъэIуащ щIэблэм 
псалъэкIэ захуигъэзэну.

- Сэри сыегъэджакIуэ къудей-
къым, сыанэщ икIи сыанэшхуэщ. 
Сыхуейщ дэтхэнэ ди зы сабийри 
насыпыфIэу, узыншэу къэхъуну. 
Псом япэу къысщохъу гъэсэны-
гъэр, хабзэмрэ нэмысымрэ. Ахэр 
зы хэплъхьэф сабийм езым и 
 гъуэгу къыхуэгъуэтыжынущ. Ди 
щIа лэгъуалэм сыхуейт ди тхыдэр 
фIыуэ яджыну, ди лъэпкъым и 
 гъуэгуанэм щыгъуазэ защIыну, 
дэнэкIэ щыIами, лъэпкъ лъа-
гъуныгъэр я псэм хэлъыну. 

Епсэлъар
ЗЭГЪЭЩТОКЪУЭ  Людэщ.ЛъэсырыкIуэ 

псыхь

Налшык Сабийхэмрэ щIа-
лэгъуалэмрэ творчествэмкIэ 
я уардэунэм щекIуэкIащ рес-
публикэм и Комсомолым и 
ветеранхэм я жылагъуэ зэ-
гухьэныгъэм 2016 - 2023 гъэ-
хэм зэфIагъэкIахэр къыща-
пщытэж зэ IущIэ.

ЯЛЭЖЬАХЭМ щытеп сэ лъы-
хьыж, апхуэдэуи, дяпэкIи 
 ящIэнухэр щаубзыху зэIущIэм 
къыщыпсэлъащ Комсомо лым 
и ветеранхэм я зэгухьэныгъэм 
и унафэщI Жыджэт Алек-
сандр. Абы къыхигъэщащ къы-
зэдащтауэ щыта уставым тету 
зэрылэжьар.

АдэкIэ зэ фIагъэкIахэм теп-
сэлъыхьыжащ зэгухьэныгъэм 
и Прох ладнэ, Аруан, Май щIы-
налъэ къудамэхэм я уна фэщI-
хэу  Матросов Александр, Умэ 
Станислав, Полиенкэ Ольгэ, 
къэп щытакIуэ комиссэм и па-
шэ Безбородый Игорь, мандат-
хэр къэзыпщытэ гупым я 

унафэщI Зеущэ Хьэмид сымэ.
Комсомолым и ветеранхэм    

я республикэ жылагъуэ зэ-
гухьэныгъэм и унафэщIу Жы-
джэтым и пIэкIэ зэIущIэм щы-
хахащ Щэрдан Анатолэ. Абы      
и къуэдзэхэу къагъэлъэгъуащ 
Маслов Николай, Мэрзей 
 Залымджэрий, Тхьэгъэлэдж 
Зубер, Атмурзае вэ Иринэ сы-
мэ.

Жыджэт Александр и къа-
лэныр фIы дыдэу зэрыри-
хьэкIам папщIэ республикэм и 
комсомолым «ЩIыхь зиIэ и 
уна фэщI» цIэр къыфIащащ. 
Ар апхуэдэуи хуагъэфэщэжащ 
а зэгухьэныгъэм и унафэщIу 
лэ жьахэу Зумакулов Борис, 
Сабаншы Розэ сыми.

Гъэсэныгъэ лэжьыгъэ куп-
щIафIэ зэрыригъэкIуэкIам 
 папщIэ зэгухьэныгъэм Нал-
шык, Прохладнэ, Бахъсэн, Май 
къалэхэм, Ар уан, Лэскэн, Тэрч, 
Iуащхьэмахуэ щIыналъэхэм 
щиIэ къудамэхэм я уна фэщI-

хэр, нэхъ жы джэру Iуэхум хэт-
хэр фIыщIэ тхылъхэмкIэ ягъэ-
пэжащ. 

Зэхуэсым хэтащ КъБР-м и 
Парламентым и УнафэщI Его-
ровэ Татьянэ, Парламентым 
егъэджэныгъэмкIэ, щIэны-
гъэмрэ щIалэгъуалэм я 
IуэхухэмкIэ и комитетым и 
унафэщI Емуз Нинэ, КъБР-м и 
Парламентым и Аппаратым и 
унафэщI ФочыщIэ Наталье, 
республикэм щIалэгъуалэ 
IуэхухэмкIэ и министр Лу 
Азэмэт, Афганистаным хэта-
хэм я зэгухьэныгъэм и уна-
фэщI, КъБР-м и Парламентым 
и депутат Тхьэгъэлэдж Тимур 
сымэ, нэгъуэщIхэри.

Егоровэ Татьянэ къызэхуэ-
сахэм псалъэ гуапэкIэ захуи-
гъэзащ, зэIущIэр къызэзыгъэ-
пэщахэм фIыщIэ яхуищIащ.

«Мы жылагъуэ зэгухьэны-
гъэм зэпищIащ зи ныбжькIэ 
зэхуэмыдэ комсомолец куэд. 
Абыхэм ящыщ дэтхэнэ зыри 

хэкупсэщ, и щIыналъэр, и къэ-
ралыр фIы дыдэу елъагъу икIи 
я  нэхъыбэм я гъащIэр щхьэу -
зыхь хуащIащ ди щIэблэм 
гъэсэныгъэ тэмэм егъэгъуэ-
тыным. Комсомолым я зэгу-
хьэныгъэм хэт куэдыр  ноби я 
къару емыблэжу къэралым и 
къэкIуэнум толажьэ, абыхэм     
я зэфIэкIыр хузэщIагъэуIуэ 
лъэпкъ зэмылIэужьыгъуэхэм    
я зэхуакум къуэшыгъэр, зэныб-
жьэгъугъэр дэлъыным» - къы-
хигъэщащ Егоровэ Татьянэ.

ЗэIущIэм и кIэухым къыщып-
салъэу, комсомолым и вете-
ранхэм я щIыналъэ зэгухьэ-
ныгъэм и унафэщIу хаха Щэр-
дан Анатолэ кърагъэза дзы-
хьым папщIэ къызэхуэсахэм 
фIыщIэ яхуищIащ. Абы къыхи-
гъэщащ псэемыблэжу дяпэкIи 
я къалэныр зэрагъэзэщIэнур.

НАФIЭДЗ Мухьэмэд.
Сурэтхэр  Къарей  Элинэ 

трихащ.

ЗэфIагъэкIахэр  къапщытэж

Жьы хъуа бжьамийхэр яхъуэж

Щхьэусыгъуэ
щыIэкъым

УФ-м и Президент Путин Вла-
димир Санкт-Петербург ще-
кIуэкIа XXVI дунейпсо экономи -
кэ зэхыхьэм къыщыщыпсалъэм 
жиIащ Урысейм ядернэ Iэщэр 
къыщIигъэсэбэпын щхьэусы-
гъуэ зэримыIэр. Къэрал Уна фэ-
щIым ягу къигъэкIыжащ уры -
сей къэралыгъуэм и щхьэхуи-
тыныгъэр фIэкIуэдынымкIэ, и 
щIыналъэр зэкъуаудынымкIэ 
шынагъуэ къыкъуэкIмэ, абы 
хуэкIуэнкIэ хъуну зэрыщытыр 
икIи къыхигъэщащ иджыпсту -
кIэ апхуэдэ щытыкIэ зэры щы-
мыIэр.

- НАТО-м и къэралхэм нэхърэ 
Урысей Федерацэм ядернэ Iэщэу 
нэхъыбэ иIэщ. Ахэр абы фIы ды -
дэу щыгъуазэщ икIи дыкъыху-
раджэ ар гъэмэщIэнымкIэ зэп-
сэлъэныгъэхэр едгъэкIуэкIыну. 
Ауэ ар абыхэм къайхъулIэнукъым, 
- жиIащ Путин Владимир.

Апхуэдэу къэрал УнафэщIым 
къигъэлъэгъуащ, нэхъапэкIэ зэ-
рыжаIэм тету, Урысейм и ядернэ 
Iэщэхэм я япэ Iыхьэр Белоруссием 
и щIыналъэм зэрагъэIэпхъуар, 
къэ нэжа лэжьыгъэр мы илъэсым 
и гъэмахуэм и кIэ пщIондэ зэры-
нагъэсынур.

Операцэ телъыджэ

Шри-Ланкам и дохутырхэм 
иджыблагъэ операцэ гъэщIэ-
гъуэн ирагъэкIуэкIащ. Илъэс 
 62-рэ зи ныбжь цIыхухъум и 
жьэжьейм грамм 801-рэ зи хьэ-
лъагъ, зи кIыхьагъыр сантиметр 
13,37-рэ хъу мывэ кърахащ. Ар 
цIыхухъу жьэжьейм нэхърэ хуэ-
дитхукIэ нэхъ хьэлъэщ.

ОПЕРАЦЭР щекIуэкIащ Колом-
бэ къалэм дэт госпиталым. Iуэху-
гъуэ телъыджэр ихуащ Гиннесс и 
тхылъым.

Операцэ ящIа цIыхухъум зэ-
рыжиIажэмкIэ, 2020 гъэм щегъэ-
жьауэ щIэх-щIэхыурэ и ныбэр къе-

узырт. ИлъэсищкIэ зригъэны-
къуэкъуа нэужь, хуэмышэчыжыххэ 
хъури, и узыншагъэр къригъэпщы-
тащ. Дохутырхэм жьэжьейм илъ 
мывэр щалъэгъуам зэрагъэщIэ-
гъуэныр ящIэртэкъым, апхуэдэ 
 телъыджэ иджы япэу ирихьэлIэу 
арат. 

Сымаджэм и щытыкIэр хуэмурэ 
зэтоувэж, шынагъуэр щхьэ щы-
кIащ, дохутырхэм зэрыжаIэмкIэ, 
жьэжьейм и къалэнхэри тэмэму 
игъэзэщIэн щIидзэжащ.

Мэкъуауэгъуэм и 20,
гъубж

Зи псэупIэр IэмалыншагъэкIэ 
зыхъуэжын хуей хъуахэм я ду-
нейпсо махуэщ

Зоопаркым щаIыгъ пылхэр 
 хъумэным и дунейпсо махуэщ

1957 гъэм Москва Союзхэм я 
Унэм и Колоннэ залышхуэм къы-
щызэIуахащ Къэбэрдей-Балъкъэр 
АССР-м гъуазджэмрэ литерату-
рэмкIэ и гъэлъэгъуэныгъэр. 

1920 гъэм къалъхуащ шэрджэс 
тхакIуэ Кхъуэхъу Цуцэ.

1938 гъэм къалъхуащ Социалист 
Лэжьыгъэм и ЛIыхъужь Кхъуэте-
пыхьэ Мухьэмэд.

Дунейм и щытыкIэнур
«pogoda.yandex.ru» сайтым зэ-

ритымкIэ, Налшык пшэр техьэ-
текIыу щыщытынущ.  Хуабэр ма-
хуэм градус 19 - 21-рэ, жэ щым гра-
дус 14 - 16 щыхъунущ.

Мэкъуауэгъуэм и 21,
бэрэжьей

Гидрографием и дунейпсо ма-
хуэщ

1956 гъэм къалъхуащ эконо-
микэ щIэныгъэхэмкIэ доктор, 
АКъУ-м и профессор, РАЕН-м и 
член-корреспондент Къуий Iэ-
мырбий.

1956 гъэм къалъхуащ усакIуэ, 
публицист, «Iуащхьэмахуэ» жур-
налым и редактор нэхъыщхьэ Мы-
къуэжь Анатолэ.

Дунейм и щытыкIэнур
«pogoda.yandex.ru» сайтым зэ-

ритымкIэ, Налшык уфауэ щы-
щытынущ.  Хуабэр махуэм градус 
22 - 23-рэ, жэщым градус 16 - 18 
щыхъунущ.

Жэщтеуэр 
бзаджэнаджэкъым

медицинэр зэджэ щытыкIэм ап-
хуэдизкIэ сурэт телъыджэхэр уи 
нэгу къыщIегъэувэри, ар цIыхум 
къыщыхъуауэ и фIэщ пщIынкIэ 
 Iэмал зимыIэщ. Ауэ жэщтеуэр 
зищIысымрэ ар къызыхэкIымрэ 
къыбгурыIуэмэ, упэлъэщыну куэд-
кIэ нэхъ тынш мэхъу. 

ЦIыхур Iуриха нэужь, щхьэку-
цIым Iэпкълъэпкъыр зэщIегъанэ, 
абы зигъэкIэрахъуэурэ пIэм 
 къемыхуэхын, фэбжь зытримылъ-
хьэжын папщIэ. Махуэ псом 
лэжьарэ, и лъэр щIэхуу еша цIыхур 
жейм щыхилъафэкIэ е жеяуэ 
къыщызэщыукIэ, щытыкIэ гуэр 
йоувэ, зыхуэмыгъэхъейуэ, псэ-
лъэну хуейуэ зы макъи къыхудэ-
мышейуэ, и гум зишхыхьыжу, ауэ 
и лъэр зэщIэнауэ. Мис абдежщ 
абы и гупсысэхэр щызэхэзэрыхь-
ри, бзаджэнаджэ къебгъэры-
кIуауэ, ар къытегъуэлъхьауэ къы-
щыщыхъури. Апхуэдэ щытыкIэ 
ихуам и Iэпкълъэпкъым щыщу зы-
ми хуитыжкъым, ауэ и нэр мэ хъей, 

зеплъыхьыф. Секунд бжыгъэм 
къыщыщIэдзауэ, дакъикъэ зыб-
жанэкIэ уиIыгъыфынущ а щы-
тыкIэм. Абы укъришыжыфынущ 
зыгуэр къыплъэIэсмэ е псалъэ-
макъ зэхэпхамэ. Къыхэгъэщып-
хъэщ жэщтеуэ зыфIащар дэтхэ-
нэми къефыкIынкIэ зэрыхъур. 

Сыт ар къызыхэкIыр? 
ЗэрыжытIащи, цIыхур жейм щы-

хилъафэкIэ щхьэкуцIым Iэпкъ-
лъэпкъыр «егъэункIыфI», пIэм 
 къемыхуэхын папщIэ. ЦIыху ешар 
Iуримыхыпэ щIыкIэ и Iэпкълъэпкъ 
зэщIэнэгъуэмрэ пщIыхьэпIэм и 
щIэдзэгъуэмрэ зэтехуэнкIэ мэхъу. 
А пщIыхьхэр апхуэдизкIэ фIэщ 
щIыгъуафэщ, щхъуэкIэплъыкIэ-
щи, нахуапIэм къызэрыхэпцIыху-
кIын щыIэкъым. Апхуэдэхэм деж 
Iэпкълъэпкъыр мэжей, ауэ щхьэ-
куцIыр иджыри Iурихакъым. Ара-
щи, цIыхум къыгурымыIуэ, зы-
пэмылъэщ, къызэрымыкIыф щы-
тыкIэм егъэшынэ, шынэм гал-
люцинацэ къешэ. Дохутырхэм 
зэ рыжаIэмкIэ, жэщтеуэр сыт хуэ-
дизу шынагъуэу къыпщыхъуа ми, 
зэран хэлъкъым. 

Ар къызыгурыIуи зи фIэщ 
пхуэмыщIи щыIэщ. Апхуэдэущ 
цIыхухэм шейтIаныр, «гъусэхэр», 
нэгъуэщI планетэхэм къикIа Iэ-
мырхэр къызэрагупсысри, я фIэщ 
зэрыхъури. 

ЩыIэщ и щхьэ куцIыр жеяуэ, зи 
Iэпкълъэпкъыр мыундэрэщ-
хъуэф хэри. Апхуэдэхэм я нэр зэ-
телъу къэтэджыжурэ жэщкIэ 
 къакIухь (лунатизм). 

Жэщтеуэр нэхъыбэу къофыкI 
жейкIэ иримыкъухэм, махуэкIэ 
куэ дыIуэрэ жейхэм, зи щхьэм 
лъы дэуейхэм, ефэрейхэм, и 
 гущIыIур дэгъэзеяуэ гъуэлъыжа-
хэм я бзэгум тэмакъыр зэхуи-
щIурэ мы бэуэфхэм, и жагъуэ 
 хъун Iуэхугъуэ зи нэгу щIэкIахэм, 
ажалым щы шы нэхэм, цIыху зы-
фIэмыфIхэм.

Жэщтеуэр кIэрыкIын папщIэ, 
цIыхум и жейр зэтриублэн хуейщ: 
пщыхьэщхьэкIэ кофе, фадэ емы-
фэмэ нэхъыфIщ, джабэкIэ 
ущылъ мэ е ныбэм утелъмэ нэхъ 
зэгъщ. Жэщтеуэр цIыхум и гуры-
гъузхэм къыхэкIауэ хуагъэфа-
щэмэ, антидепрессант хуатх, пси-
холог къыдагъэлажьэ. Псом нэ-
хъыщхьэжращи, ар къызыхэкIыр 
пщIэрэ умыгужьеймэ, шыIэныгъэ 
зыхэбгъэлъмэ, зумыкъузмэ - 
пщхьэщокI.

ФЫРЭ  Анфисэ. 

Нанотехнологием дехьэх, усыгъэр и Iэпэгъущ

Сатырхэм я лъэужьым уиту...

Мы махуэхэм ди щIыналъэм ягу къыщагъэкIыж 
щIэ ныгъэ дунейми жылагъуэ гъащIэми лъэужь дахэ 
къыщызыгъэна, егъэджакIуэ нэс, ущиякIуэ, ныбжьэгъу  
пэжу дунейм тета ЩоджэнцIыкIу Нинэ. А бзылъхугъэ 
щыпкъэр зи гъащIэм хэтауэ фIы и лъэныкъуэкIэ зи-
гу къэзымыгъэ кIыж щыIэу къыщIэкIынкъым. Нинэ и 
акъылыр щIэблэм щIэныгъэ етыным и мызакъуэу, и 
цIыхугъэр лъагэу къэIэтынми телажьэрт. Абы щIэми 
жьыми гъуэгу къахуигъуэтыфырт, дэтхэнэми и гуры-
гъузхэм едэIуэн, хуэфащэ чэнджэщ яритын лъэкIырт. 
ЛъэужьыфIэу,  гуащIафIэу, цIыхуфIу дунейм тета 
ЩоджэнцIыкIу Нинэ и фэеплъ дахэщ Котляровхэ Виктор-
рэ Мариерэ я тхылъ тедзапIэм иджыблагъэ къыщыдэкIа 
тхылъ фафIэри. «Нинэ. Дунеишхуэр лъагъукIэ мащIэм 
щIигъэкIыу» («Нина. Вселенная в малом преломле-
нии») фIэщыгъэ хьэ лэмэтыр зыгъуэта къыдэкIыгъуэр 
ЩоджэнцIыкIум дунейм щекIуэкI Iуэхугъуэхэр щызэ-
пищIэ, цIыхугъэм и мардэхэм я гъунапкъэхэр къыщиху-
тэ, гупсысэ куухэр зэпищIэурэ цIыхум и дуней лъагъу-
кIэм тхыпхъэщIыпхъэу щыхилъхьэ тхылъщ.

ЛИТЕРАТУРЭХУТЭ, гупсысакIуэ, къэхутакIуэ Щоджэн-
цIыкIу Нинэ къызыщIэхъуа лъэпкъитIым – ЩоджэнцIыкIу-
хэрэ Теунэхэрэ – яхуэфащэу къыщIэкIащ. Абы хузэ фIэкIащ 
курыхыу лъэпкъым къыдэгъуэгурыкIуэ зэхэщIыкIым «ду-
нейпсо фащэ» щитIагъэу ар щIы IэнэщIым къызэримыхъу-
кIар, атIэ Iэсэлъасэу цIыхугъэм илъэс мин бжыгъэ лъан-
дэрэ игъуэт зыужьыныгъэм и зы лIэужьыгъуэу зэрыщытыр 
къихутэн. «Пэж жыIэныр, гуапэу щытыныр, фIым щыгу-
фIыкIыныр, нэхъыжьыр гъэлъэпIэныр, нэхъыфI хъуным ху-
щIэкъуныр – мыхэр псори щэнщ. ЦIыхум и щэнщ. Адыгэу, 
инджылызу, франджыуэ ущытын хуейкъым цIыхугъэм 
и пкъощIэсэхэр къыбдалъагъуу дунейм утетын щхьэкIэ. 
Ауэ ахэр зэрыбгъэзащIэ, утыку къызэрипхьэ, дунейм ты-
гъэ зэрыхуэпщI щIыкIэм щхьэхуэныгъэхэр иIэнущ, зыми 
емыщхь фащи щыгъынущ. Мис абдеж адыгэ, инджылыз, 
франджы ущохъу. Мы щIы хъурейм лъэпкъыу тетыр зэ-
гурымыIуэжу зэрыукIыжынт, мис а щхьэхуэныгъэхэр къа-
хутэурэ зэрымыцIыхуу щытамэ. Зэфэзэщым нэхъ шынагъуэ 
щыIэкъым, щIэ къэплъыхъуэу, унейр къыхэбгъэщу щытын 
хуейщ, ар псоми зэдай яхуэхъун щхьэкIэ. Фи фIэщ фщIы 
- цIыхубэми лъэхъэнэбэми яхурикъун зэщхьэщыкIыны-
гъэхэр КъэгъэщIакIуэм къытхуигъэфэщакIэ, дэ къыхэтлъа-
гъукIыфу дыщытын хуейуэ аращ», – яжриIэрт Нинэ и гъэ-
сэнхэм. Мис а гупсысэкIэр хьэлэмэту къыщыгъэлъэгъуащ 
ЩоджэнцIыкIум и дэтхэнэ зы къэхутэныгъэми.

Пэжщ, абы и къэхутэныгъэхэр хамэ къэрал литературэм 
и фIыпIэм халъытэ тхакIуэхэм я IэдакъэщIэкIхэм теухуащ. 
Ауэ ар зылъыхъуэр, гурыIуэгъуэ зэрыхъуащи, псоми зэдай, 
цIыхугъэм и лъапсэр къыщежьэ, и къуэпсхэр зыхыхьэж 
КъежьапIэращ – абдеж щызэкIэщIэкIыурэ къэхъу щIэхэм 
хэлъ зэмыщхьхэр къехутэ, езыр къызыхэхъукIа дунейми 
 кърешэлIэж.

Нинэ и къэхутэныгъэ гъащIэр Томас Вульф и Iэдакъэ-
щIэкI хэм деж къыщежьащ. И диплом лэжьыгъэри, канди-
дат диссертацэри арат зытеухуар. Иужьым ар зы Iыхьэу хы-
хьэжащ «XIX - XX лIэщIыгъуэхэм америкэ прозэм щыIэны-
гъэм и пэжыр къызэрыщыIуэта щIыкIэр» зи фIэщыгъэ 
лэжьыгъэшхуэм – гъащIэмрэ литературэмрэ я зэпыщIапIэр 
къэзыIуатэ псалъэ зэгъэпэщам зэхэщIыкIым зиужьыным-
кIэ мыхьэнэшхуэ зэриIэр, абы ижь жылагъуэ зэхэтыкIэм 
зэрыщIихур къыщыгъэлъэгъуа къэхутэныгъэм.

Дунейпсо литературэм ущыгъуэзэн папщIэ, тхылъыбэ 
щIэбджыкIын, куэд зэбгъэпщэн хуей мэхъу. Ауэ абы сыт 
хуэдиз далэ фIимыхьми, Нинэ хунэсырт щалъхуа щIына-
лъэм къыщекIуэкI литературэ гъащIэми кIэлъыплъын, абы 
и гурыгъу-гурыщIэхэм къыхэIукI макъамэхэми щIэдэIун. 
Лэ жьыгъэ зыбжани триухуащ а Iуэхугъуэм. «Текстым и 
дурэшплIэрэшхэр» («Лабиринты текста») зыфIищауэ щыта 
лэжьыгъэшхуэм Нинэ къыщигъэлъэгъуат литературэм 
увы пIэ щхьэхуэ щызэзыгъэгъуэтыжа ди лъэпкъэгъухэм я 
къалэмыпэм къыщIэкIа тхыгъэхэр узыблэплъыкI мыхъун 
хъугъуэфIыгъуэу зэрыщытыр. ЗыкъомкIи Нинэ и фIыгъэщ 
абыхэм я IэдакъэщIэкIхэм цIыхухэр нэгъуэщIынэкIэ еплъ 
зэрыхъуар.

Илъэс пщIы бжыгъэхэм ЩоджэнцIыкIум зэригъэпэща 
щIэныгъэ гъуэмылыр Котляровхэ зэуIу ящIыжри, зи гугъу 
тщIа къэхутэныгъэхэр гупсысэ шэщIакIэ зэпащIэжащ, зы 
цIыхум и акъылым къигъэщIа хъугъуэфIыгъуэр зэужьу ар 
зыхуэгъэфэща лъэпкъым и пащхьэ иралъхьэжащ. ЦIы-
хур фIыуэ зылъагъуу щыта ЩоджэнцIыкIум и гурыщIэ 
мыужьыхыжым и уэрэд хъуауэ къэплъытэ хъунущ дунейм 
къытехьа тхылъыщIэр. Абы къызэщIиубыдащ Щоджэн-
цIыкIу Iэдэм, Ацкъан Руслъан, Емкъуж Мухьэмэд, Семе-
нов Руслан, Кайданов Аркадий, Къанкъул Заур, Къаныкъуэ 
Заринэ сымэ ди нэгу къыщIэзыгъэувэ, я гупсысэкIэм фащэ 
щызытIагъэ тхыгъэ хьэлэмэтхэр.

Къэхутэныгъэ лэжьыгъэр напэкIуэцI 320-м щIегъу, сурэт 
щхъуэкIэплъыкIэхэмкIэ гъэнщIащ, и бжыгъэкIэ 500 хъу-
уэ дунейм къытехьащ. «Ди лъэхъэнэгъу бзылъхугъэхэр» 
(«Современницы») фIэщыгъэм щIэту Котляровхэ я тхылъ 
те дзапIэм къыщыдэкI тхылъ серием щыщу Щоджэн-
цIыкIум ехьэлIар етIуанэ къыдэкIыгъуэщ. Япэрейр Смир-
новэ Наталье теухуат. Дызэрыт мазэм и кIэхэм къыдэкIын 
 хуейщ Къэшэж Иннэ и усыгъэхэр щызэхуэхьэса, томитI хъу 
тхылъыр.

Фэеплъым кIуэд зэримыIэм хуэдэу, гуащIэри кIуэдыр-
къым. Ар иджыри илъэсищэ бжыгъэкIэ щIэблэм акъыл 
къыхэхыпIэу яIэнущ. ЩоджэнцIыкIу Нинэ и щIэиныр ап-
хуэдэ дыдэщ.

ШУРДЫМ Динэ.

МахуэлI Нарзан и усыгъэм 
къы зэщIеубыдэ цIыху зэху-
щытыкIи, гуапагъи, псэ хуаба-
гъи, ныбжьэгъугъи, Хэку лъа-
гъуныгъи, анэдэлъхубзэм и Iэ-
фIи. ЩIыналъэм и теплъэр гу-
кIи псэкIи зыхещIэ, уеблэмэ 
езыр абы щыщ дыдэ мэхъу-
ри, дыкъэзыухъуреихь ду-
нейм и плIанэпэхэр набдзэгуб-
дзаплъэу къы зэхеплъыхь. Къе-
лъагъу и гур къизыгъэгуфIыкI 
куэд, куэ дым гу лъетэ. Лъахэм 
йопсалъэ, щIыуэпсым IэплIэ 
ирешэкI, дунейм и хъугъуэфIы-
гъуэ псори елъы тэ. Къуршхэм, 
мэзхэм, хъу пIэхэм, тафэхэм, 
псыежэххэм, уа фэм, дыгъэм, 
вагъуэхэм я зы щIыкIэхэр зыхе-
щIэ. Мис, лъахэр егъафIэ:

Си лъахэу Кавказ къуршхэр зи пшыналъэ!
Зи тхыдэр мафIэ бзийкIэ япсыхьа!
Къуршыпсхэр псэм къыдыхьэу зыгъэпсалъэ!
Усэбзэр анэкъилъхуу зрита! («Адыгэ Хэку»)
УсакIуэр хуейщ щIыуэпсым и щэхухэм хыхьэну, щыбэуэ-

ну, щыгупсысэну. Дунейм и хабзэхэр къелъыхъуэ, упщIэхэр и 
куэдщ. ГъэщIэгъуэнщ жэуап зэрыпэмыплъэри:

КъэсщIэнт утыкур къащIылъысыр 
Уэрэд щаускIэ къуалэбзум.
КъэсщIэнт псынэпсыр зэгупсысыр
ЩыхэлъэдэжкIэ псы нэхъ куум. («Ар сыту нэху икIи щIэ-

щыгъуэ»).
Хэкум и «мывэ къэскIэ, и «тхьэмпэ къэскIэ», и «удз къэсыху» 

фIэхъус ярех, ахэр псори и нэIуасэщ. Зы вагъуэ закъуэм дуней 
телъыджэ ирещIэкIри, абы дрегъэхъуапсэ:

Зы вагъуэ цIыкIу уафэшхуэм къехуэхат.
Техуат ар щIылъэм, лъейуэ и къутахуэр.
МахуитI зэхуакум губгъуэр къэтIэпIат,
ЗэщIищыпэжу вагъуэ бзий лъеяхэр.
Вагъуэм и къутахуэхэр жылэу зыщып губгъуэми и IутIыжым 

хуэдэщ. А щIыпIэм укъихутэныр хъуэпсэгъуэщ, уи псэр пIэ пы-
кIыурэ абыкIэ маплъэ. АтIэ усэм хэт лIыхъужьыр итыхэщ а губ-
гъуэм:

Сыхэтщи губгъуэм, сэри нэху къыслъос.
Изыбзэ хъуащ нурыпскIэ си къэлътмакъыр.
Хьэуам щIэщыгъуэ Iэджи щызэхуос,
Къахьэсу си псэм вагъуэм и джэ макъыр. 
Вагъуэр зи цIыкIуагъым усакIуэм апхуэдизу къару мыкIуэщI 

иритащи, абы псэ куэд насыпыфIэ ищIын лъокI. Вагъуэ щэ-
щар зытехуа губгъуэр егъэдахэ нэри пэри ихьу. УсакIуэ-
сурэтыщI хуэдэщ МахуэлIыр, щIыуэпсым и теплъэр ди нэгум 
къыщыщIигъэувэкIэ. Девгъэплъыт:

Си вагъуэ цIыкIу, си лъахэ… псэр зи Хэку.
Уэсэпс щIэщыгъуэр губгъуэм йобзэхэжыр.
ИтIани еплъ… иIэжу щхьэж и жьэгу,
Пщэдджыжь къэсыхукIэ псэщIэ къахохьэжыр. 

Си лъапсэ тIэкIу, си вагъуэ, си дуней!
Си губгъуэ щэху. УдзыпцIэм хэлъ си уафэ!
Къыслъысу нэху, ситыхукIэ сэ уи куей,
ФIэкIынкъым псэр къабзагъэм и унафэ! 
ЩIыуэпсым пэгъунэгъу цIыхум и псэр зэрыкъабзэм, 

апхуэдэр дахагъэм зэрителъхьэм и щапхъэщ къэтхьа сатыр-
хэр. «Зы вагъуэ цIыкIу уафэшхуэм къехуэхауэ» зи фIэщыгъэ 
мы усэм гупсысэу кIуэцIрокI дунейр зэрытелъыджэр, цIыхур 
насыпыфIэ зыщIыфын хъугъуэфIыгъуэхэр абы зэриIэр, 
щIыуэпсым гу лъыттэрэ абы дыпыщIауэ дыпсэун зэрыхуейр. 

МахуэлI Нарзан и усыгъэм къыхощ гъащIэр бужэгъу зэ-
рымыхъунур, дунейм цIыху щхьэхуэр къызэрытехьэм мыхьэ-
нэшхуэ зэриIэр. УсакIуэр зэджэр фIыщ, жиIэр гуапагъэщ, 
узытригъэгушхуэр псэунырщ. «ЖумыIэ зэи…» усэм а псор 
къыщыгъэлъэгъуащ. 

Зы ткIуэпс фIэкIа уи псылъэм къимынами,
Гурыщхъуэ бзаджэм уи псэр иумыгъэшх.
Къэлъыхъуэ, гугъэ, уи лъэр щезэшами…
ТкIуэпс зырызыххэущ къызэрешхыр уэшх. 

ЛъэлъэнкIэ мэхъу дунейр зы напIэзыпIэм
ЩIиIубэу хъугъуэфIыгъуэу псэм хэлъар.
Ухихьэ хъуми гъащIэм и уэрыпIэм,
Уи нэгу щIэгъэт псы Iуфэм Iут гъэгъар. 
ГъащIэм иIэщ IэфIи, дыджи, ущыIуощIэ гуфIэгъуи  гуауи. 

Бэрбэч Аслъэнджэрий Къалэн 
куэд щагъэзащIэ центрым и IэщIа-
гъэлIщ. Абы къиухащ Къэбэр-
дей-Балъкъэр къэрал универси-
тетым физикэмрэ математикэм-
кIэ и факультетыр. «Нанотехноло-
гиехэр - электроникэм» - аращ и 
щIэныгъэм и лъабжьэр. Компью-
терым и зэхэлъыкIэм, програм-
мэхэр зэрызэхагъэувэм, техноло-
гиехэм фIыуэ хещIыкI, езым абы 
теухуауэ зыгуэрхэр къехутэ. А 
псом къадэкIуэу, ар усакIуэщ, 
и IэдакъэщIэкIхэр республикэм 
 къащыдэкI газетхэмрэ журнал-
хэмрэ къытохуэ. Аслъэнджэрий 
ди упщIэ зыбжанэм къыпэджэжа-
щи, ди гуапэу дывдогуашэ. 

- Аслъэнджэрий, уи IэщIагъэр 
дауэ къыхэпха? 

- Школым фIыуэ сыщеджащ, ды-
зэджэхэм къызэмыхъулIэ яхэ мыту. 
ИтIани, школыр къэзухын гъунэгъу 
хъуа нэужь, IэщIагъэ сщIынум се-
гупсысын щIэздзэри, сыкъызытеу-
выIэнур куэдрэ схузэхэгъэкIакъым. 
Япэрауэ, усэ тхыным сызыIэпиша-
ти, а лъэныкъуэмкIи си гур хуеIэт. 
Хьэх Сэфарбий тхэн щIэзыдзагъа-
щIэхэм папщIэ къызэригъэпэща - 
«Шыхулъагъуэ» литературэ хасэм 
сыкIуэурэ усыгъэм и хабзэхэр зэз-
гъащIэрт. КIэщIу жыпIэмэ, усэныр 
си гъащIэм щыщт. ЕтIуанэрауэ, 
иджыпсту дунейм зэрызиужь хъуам 
епхауэ къагъэсэбэп Iэмэпсымэхэм 
хэсщIыкIыу, сэри ахэр къэзгъэсэбэ-
пу, сщIыуэ зезгъэсэну, абы срилэ-
жьэну сехъуапсэрт. Ещанэу, гео-
графиер фIыуэ слъагъурти, абыкIэ 
республикэм щекIуэкI олимпи-
адэ куэдым текIуэныгъэхэр къы-
щыс хьат. Хэхауэ щым язми тез-
мыухуауэ школыр къэдухырти, нэхъ 
къысхуэсэбэпыну, срипсэуфыну 
къэс  лъытащ компьютерым пыщIа 
IэщIагъэр. 

ИлъэситхукIэ дыхуеджащ ди Iэ-
щIа гъэм. ГъэщIэгъуэн Iэджи къэт-
щIащ, куэдми зедгъэсащ. Дызы-
хура гъаджэхэм деж сыкъыщымыу-
выIэу, сыдихьэхауэ программэхэр 
сэ езым зэхэзгъэувэрт, зезгъэса-
уэ. Уеблэмэ а программэхэм ящыщ 
щысщIи къэхъурт.

- Къалэн куэд щагъэзащIэ цент-
рым щывлэжьхэм утезгъэпсэлъы-
хьынут, гугъу абы и IэщIагъэлIу 
ущытыну?

- Университетым къыздеджа 
хъы джэбз телефонкIэ сепсалъэу 

 МФЦ-м зэрыщылажьэм и гугъу 
къысхуищIат. Абы щыгъуэ къызэIуа-
хын щIадза къудейуэ арат ахэр. 
IуэхущIапIэм лэжьакIуэхэр къащ-
тэрти, си псэлъэгъум ар сэри  сигу 
дыхьэну къызэрыщыхъур жи Iащ. 
Апхуэдэу къэсщIащ  МФЦ-р  зи-
щIысыр, куэд дэмыкIыуи абы сыу-
ващ. ЛэжьапIэ сызэрыувар си 
адэш хуэм щыжесIам «Сыт абы 
щывлэжьынур?» жиIэри щIэупщIа-
ти, «Компьютерым дыбгъэдэсы-
нущ» щыжысIэм: «Уэи, хъарзынэм, 
зыри фщIэн хуейкъым», - къызжиIа-
уэ щытащ. Ар куэдрэ сыдыхьэшхыу 
сигу къокIыж. 

Иджыпсту хэти ещIэ МФЦ-р .  Дэ-
ни щыIэщ ди лэжьэгъу хэр, дэ-
ни сэбэп къыщыфхуэхъуфы нущ. 
Мы ди зэпсэлъэныгъэр къэзгъэ-
сэ бэпу иджыри зэ  цIыхухэм ягу 
къэзгъэкIыжыну сыхуейт дэ ди 
лэжьыгъэр зытет хабзэхэр. Япэ-
рауэ, фыщыпсэу щIы пIэм емы-
лъы тауэ, МФЦ-м дэтхэнэ и къу-
да мэми фыIухьэну, Iуэхут хьэб-
зэ зыхуевгъэщIэну фыхуитщ. 
ЕтIуа нэрауэ, IуэхущIапIэм зы зэ-
рыхуэвгъэзар зэрыт тхылъымпIэр  
МФЦ-м и дэтхэнэ къудамэми къы-
щыфIэрыхьэжыфынущ. Еща нэу, 
ди деж фыкъэпсалъэрэ фи цIэ-
унэцIэр, фызыщIэупщIэну фы-
хуеймрэ IуэхущIапIэм фыкъы-
щы Iухьэну зэманымрэ дывгъэтх-
мэ, чэзу фыхэмыту Iуэхутхьэб-
зэр къыфхуащIэнущ. ЕплIанэу, 
дэф тэр зэхуэфхьэсу IуэхущIапIэ 
зэхуэмыдэхэр къызэхэфкIухьын 
хуей къым, дэ къалэн куэд догъэза-
щIэри, фызыхуеину псори ди деж 
щывгъуэтынущ. Нэхъыбэм дэ езым 
цIыхухэм я упщIэу къытIэрыхьэхэр 
ар зыхуэгъэза IуэхущIапIэм ед-
гъэхь рэ ахэр къыпэдгъэджэжу 
дылажьэу аращ. Къэралымрэ цIы-
хумрэ я зэхуа кум дыдэту жыпIэ 
 хъунущ. Апхуэдэ Iуэхутхьэбзэхэр нэ-
хъыбэм зэфIокI, зыкъытхуэзыгъэ-
зар щIэмыкIыж щIыкIэ. Иджып-
сту интернетым и Iэмалым гъащIэр 
куэдкIэ тынш ищIащ. 

- «Шыхулъагъуэ» литературэ 
зэ гу хьэныгъэм ухэтащ. Сыт абы 
къыпхилъхьар усыгъэм и IуэхукIи 
гъащIэм теухуауи?

- Пэжщ, си лэжьыгъэр, си IэщIа-
гъэр усэ тхыным пыщIа мыхъуа-
ми, «Шыхулъагъуэ» хасэм сыкIуэу 
зэрыщытам и мыхьэнэр кIуэда-
къым. Абы куэдым зыщезгъэсащ, 
усэ тхыным и Iэмалхэм щыщIэдзауэ 

щыуагъэншэу тхэным щыщIэкIыжу. 
ЦIыху гуапэ куэд къыщысцIыхуащ 
зэгухьэныгъэм, тхэн щIадзагъащIэу 
абы екIуалIэу щытахэр ныбжьэгъу 
дызэхуэхъуащ. Иджыпсту дэ «Шыху-
лъагъуэм» дыщызэхуэмысыжми, 
ар щIэдзапIэ тхуэхъуащ. Игурэ и 
псэрэ хилъхьэу къыддэлэжьащ Хьэх 
Сэфарбий. Зэгухьэныгъэм ди тхы-
гъэхэм дыщыхэплъэрт, зыхуей хуэд-
гъэзэжырт. Сэфарбий гулъытэ хуи-
щIырт ахэр газетхэмрэ журналхэмрэ 
къытрадзэным. Ди ущиякIуэм ли-
тературэм епха Iуэхугъуэ дахэ куэд 
дыхигъэтащ. Егъэджэныгъэ Iуэху-
щIапIэхэм, щэнхабзэмкIэ унэхэм 
зэIущIэ дишэрт, литературэмрэ 
 гъуазджэмрэ хэ лэжьыхьхэр къри-
гъэблагъэурэ даIуигъащIэрт. Iуэху 
гуэрым Сэфарбий щIыгъуу ды-
кIуарэ, сабийхэр ди тхыгъэхэм къе-
джэу щызэхэтхкIэ, дыгуфIэрт. Те-
левиденэм мызэ-мытIэу игъэхьэзы-
ращ ди зэгухьэныгъэм теухуа 
нэтын. «Шыхулъагъуэ» литературэ 
зэгухьэныгъэм хэтхэм я тхыгъэхэр 
щызэхуэхьэсауэ тхы лъитI диIэщ. 
Абы къищынэмыщIауэ, Сэфарбий и 
нэIэм щIэту тхакIуэ зыбжанэм езым 
я тхылъ щхьэхуэ къы дэкIащ. ЖыпIэ-
нурамэ, гъэсакIуи, чэнджэщэ-
гъуи, ныбжьэгъуи къытхуэхъуащ ар. 

«Шыхулъагъуэм» хэту щытахэр 
дызэрощIэ, дызэныбжьэгъущ, ли-
тературэ Iуэхухэм дызэдыхэтщ. 
Зыр адрейм дыдэIэпыкъуурэ Iуэху-
гъуэ зэхуэмыдэхэр дяпэкIи зэфIэд-
гъэкIыфыну согугъэ.

- Аслъэнджэрий, сыт уи дежкIэ 
усэр? 

- Усэр си гъащIэм щыщ  хъуащ. 
Сабий усэхэмкIэ къыщIэздзат. Усэ 
тхыныр къохъулIэу гу зылъыптэ-
жамэ, нэхъри утогушхуэ, узыIэ-
пешэ. Уи щхьэм къихьа гупсысэ 
кIа пэхэр тхылъымпIэм номыгъэ-
сауэ гупсэхугъуэ бгъуэтыркъым. А 
гупсысэхэр зыкъомрэ къоныкъуэ-
къункIи хъунущ, ауэ икIэм-икIэжым, 
усэу бгъэпса нэужь уопсэху. Си ду-
ней еплъыкIэм зыкъомкIэ зригъэ-
хъуэжауэ жыпIэ хъунущ усыгъэм. 
Абы дахагъэм, щабагъэм ухуегъа-
сэ, гу зылъомытэхэр уегъэлъагъу,  
уепсыхь. Псалъэм щхьэкIэ, усэ 
 къеджэIауэ срихьэлIэмэ, Iэмал 
имыIэу сызэщIэувыIыкIынурэ се-
дэIуэнущ. ДэнэкIэ згъазэми, сыт 
хуэдэ Iуэху сыхэтми, усэр си гъусэщ. 
Си дэIэпыкъуэгъущ си щэхухэр 
щы зэзгъэзахуэкIэ, сигу илъу зы-
ми  схужемыIэхэм щыгъуазэ си ны-
бжьэ гъущ.

- Усыгъэм теухуауэ мурад уиIэ?
- Си тхыгъэхэр щызэхуэхьэса  

тхылъ щхьэхуэу сиIэкъым. Гугъущ   
иджыпсту тхылъ къыдэбгъэкIы-
ну, лъапIэщ. Ауэ, нэгъуэщI Iэмал-
хэри щыIэщ, ди тхыгъэхэр цIыхухэм 
 едгъэлъагъуным теухуауэ. Сэ ду-
нейм и зыужьыкIэм зыдезгъэ-
кIу ну сфIэфIщ, зэрыжысIа-
щи… АтIэ, щIалэгъуалэр иджыпс-
ту къыщыб гъуэтынури езыхэм 
укъы щалъыхъуэнури интернет-
ращ. Ауэ тхыгъэр «Мэ, феджэ!» - 
жытIэу къидмылъхьэу, нэ гъуэщI 
бгъэдыхьэкIэхэр къэдгъэ сэбэпын 
хуейщ. Псалъэм папщIэ, дэ ды-
къеджэу, сабий къед гъа джэу, е 
усэр зытеухуар къызыхэщ теплъэ-
гъуэ хуэдэурэ видеохэр тетхыурэ 
къитлъхьэ хъунущ интернет на-
пэкIуэцIхэм. Ар зэгъэкIуауэ, еплъы-
гъуафIэу, щIэщыгъуэу, утемыза-
шэу щытыпхъэщ, дауи. ИужькIэ, хэт 
ищIэрэ, сабийхэмрэ ныбжьы щIэ-
хэмрэ зрагъащIэурэ школхэм щы-
жаIынкIи хъунщ ди усэхэм ящыщ. 

Аращи, тхылъ къысхудэмыгъэкI-
ми, зи гугъу сщIа Iэмалхэр къэз-
гъэсэбэпурэ си гугъэщ си усыгъэм 
щыщ цIыхум я пащхьэ къислъхьэну. 

- Анэдэлъхубзэр щIэблэм ящIэн 

папщIэ хэт нэхъыщхьэу жэуап 
зыхьыр?

- Хэт сыт жиIэми, унагъуэращ 
псори къыщежьэр. Сабийм сыт 
хуэдэ Iуэхури унагъуэм къыщыда-
мыIыгъмэ, абы щытрамыгъэ-
гушхуэмэ, гугъу йохь. Бзэм и Iуэху-
ри апхуэдэщ. ДыщыцIыкIум щыгъуэ 
«и бзэмкIэ армырами псэлъэнущ, 
къэралыбзэр зригъэщIэным нэхъ 
тегъэщIапхъэщ», жаIэу зэхэпхырт. 
Нэхъыжьхэр сабийхэм урысыбзэ-
кIэ епсалъэрт куэдрэ, абы нэхъ хуэ-
шэрыуэ ящIыну. ИкIи ахуэдэу щыты-
ну яфIэщIырт – нэгъуэщIыбзэкIэ 
ягъэпсалъэми ди бзэр зыщIыпIи 
мыкIуэну, къажьэдэлъэлъу ирипсэ-
лъэну, езыр-езырурэ абы хащIыкIы-
ну. Ауэ хъунукъым апхуэдэу, ди жа-
гъуэ зэрыхъунщи, цIыхур зэсэр 
ищIэм рэ зыхэтымрэщ. Иджы, мис, 
адыгэбзэр куэдым я IэщIыбщ. Абы 
и щхьэусыгъуэр техникэм зэрызиу-
жьами еппх хъуну къысфIощI. Мис 
ахуэдэ еплъыкIи хузиIэщ техни-
кэ зыужьыныгъэм – Iуэхугъуэ къэс 
лъэ ныкъуитIу укъыщеплъ зэры хъур 
къызгуроIуэ. Хьэуэ, техникэщIэр 
Iейщ жысIэу аракъым, тэмэму 
къэбгъэсэпыфын хуейщ ахъумэ. Те-
лефон, телевизор, компьютерхэм 
мащIэщ адыгэбзэу щызекIуэр. Абы 
пэщIэувэн хуейуэ аракъым, дауи, 
атIэ адыгэбзэри апхуэдэ дыдэу къа-
щтэн, дэни къиIукIын папщIэ увыпIэ 
тэмэм етын хуейщ: анэдэлъхубзэм-
кIэ нэтыну телевизорым къигъэ-
лъагъуэхэр нэхъыбэрэ нэхъ купщIа-
фIэу щытмэ, абыи мыхьэнэ иIэнущ, 
псалъэм и хьэтыркIэ. Сабийхэр зы-
дихьэхын джэгукIэхэмрэ зэ  пеуэ 
щIэщыгъуэхэмрэ адыгэбзэкIэ тра-
хыу къагъэлъагъуэнри фIыт. Мыри 
щыщщ Iуэхум: телефо ныр дэтхэнэ 
сабийми хуит хуащIауэ армырами 
щиIыгъкIэ, абыхэм я нэгу зэрызра-
гъэужьын, зэрызагъэсэн, щIэщы-
гъуэ гуэрхэм зэрызыхагъэгъуэзэн, 
зэрыджэгун гуэдзэн щIын хуейщ 
адыгэбзэкIэ. Дауи, щхьэзакъуэ 
гупсысэкIэ а Iуэхум хэбгъэщIыфы-
нур мащIэщ. Дэ тхузэфIэкIынур ара-
щи, щIэблэм ди бзэмкIэ девгъэпса-
лъэ. КъыдэкIуэтеи нухэм гугъу за-
дедмыгъэхьмэ, ды зытепсэлъыхьа 
ди усэхэми зыри къеджэжыфыну-
къым, газетхэр къы щIыдэкIынуми 
мыхьэнэ иIыжынукъым. 

- Тхьэм уигъэпсэу, Аслъэнджэ-
рий!

Епсэлъар ГУГЪУЭТ Заремэщ.

Псэр гугъуехь куэдхэм блокI, цIыхур Iуэхугъуэ минхэм япсыхь, 
укъэувыIэу ущыгупсысэн Iэджэри къыпхуохуэ. Нэхъыщхьэр 
гугъуехьхэм уапсыхьарэ, уи гум зэпымыууэ гугъэ илъу 
упсэунырщ. ГъащIэм и къэхъугъэ псоми уасэ яIэщ. ЦIыху 
щхьэхуэм ар зэрызыхищIэми сыту куэд елъыта! Напэр къаб-
зэу, псэр хуиту къанэмэ, ар насыпу къелъытэ усакIуэм:

Iуэху зепхьэу хъуам, уи бгъэгу илъ дэп къэсыхукIэ
Къыхэщ зэпыту зэрыщыIэр пэж,
Утыку уитыфмэ, щIылъэм утетыхукIэ
Насып бгъуэтащи, Тхьэм уигъэIуэтэж! 
ГукъэкIыжхэм щытепсэлъыхькIэ, усакIуэм и сатырхэр нэщ-

хъейщ, ауэ купщIэ яхэлъщ. ИгъащIэкIэ уаIумыщIэжыну 
блэкIам щыщ хъуж Iуэхугъуэхэм ущегупсысыжкIэ, гур абы-
хэм якIэлъыпхъуэж хуэдэщ. Хуейщ иджыри зэ зыхищIэжыну, 
щыгуфIыкIыжыну е игъэвыжыну. Ауэ абыхэм къахэнэр гум 
къиIукIыж псалъэщ. Девгъэплъ «ГукъэкIыжхэр» усэм: 

ИужькIэ псори мэхъури усэ,
Псэм сытхъур пищIэу къэвыжыху,
Зы дунейпсо хуэдиз гупсысэ
Къызат, схьын хуейуэ сыпсэуху, - жи. 
ЛIыхъужьыр сабиигъуэми IуощIэж, гухэлъри къещIэж, зэ-

гуэр и хъуэпсапIэу щытахэм йогупсысыж. ЗебгъэзэкIыу абы-
хэм уазэрыIумыплъэжыфым уегъэнэщхъей. Ауэ апхуэдэ 
гупсысэхэр къыппэплъэхэмрэ уи къэкIуэнумрэ зэран яхуэхъу 
хъунукъым. Аращ жиIэр усакIуэм:

КъыслъэщIохьэжыр си дыгъуасэр,
Пщэдейм си фIэщуи сыхуосакъ…
Си гукъэкIыжхэр изогъасэр
Яхъумэжыну я тэмакъ. 
УсакIуэм и бзэр зэрыкъулейм тхыгъэхэр нэсу зыхыуегъа-

щIэ. Сатырхэм я лъэужь уиту ухохьэ абы къигъэнэху дунейм. 
Абы ухэбэкъуэху, псалъэхэр нэхъри къызэрокI, мэтIэпI, мэ-
гъагъэ. ИтIанэ, а дунейм укъыхонэ. ГъащIэр фIыуэ плъа-
гъуу, гугъуехьхэр Iумпэм умыщIу, гуфIэгъуэри IэплIэешэкIыу 
къебгъэблагъэу. МахуэлIым и «пшэ хужьхэм загъэпсэху», и 
вагъуэхэм «джэ макъ» ягъэIу, и «уэсэпс щIэщыгъуэр губ-
гъуэм йобзэхэжыр», и «жыгым лъабжьэр щIыхиукIэр  щIыгу, 
къыпыкIэну хуейщи аращ дыгъэ», и «губгъуэм гъавэр 
щонэщхъей». Усэхэр гум къонэ, псэр нэхъ нэху ящIу, гъащIэм 
и зэхэлъыкIэм урагъэгупсысу. 

ГЪУЭТ Синэ. 

МАХУЭЛI Нарзан

УсэщIэхэр

*   *   *
ЩIагъыбзэу гъащIэм хэлъыр сыт хуэдиз?!
Къалъхуну пIэрэ ар зыщIынур из?!
Дэджэгу зэпыту зым иретыр дамэ,
Адрейм Iехыж, лъэтэфу гу лъитамэ.
Зыр лIа пэлъытщи, плъагъумэ уи гур хощI.
Адрейр, кхъэм щIэлъми, къыпщхьэщыт къыпфIощI.
Зым ещIри жьэгу, ирещIэр абы мафIэ,
Адрейм и мафIэм хъуркъым урипщафIэ.
Зэм, лъахъшэщи, щIеIубэр мы дунейр,
Зэм, лъагэщи, нэплъыскъым худэплейр. 
ИтIани си гур зыщ сэ зэрызгъэфIыр. 
УэтIпсытIым къызэпхощыр махуэ уэфIыр.
Дунейр иретIасхъащэ, ирехьэху…
Хэпш хъууэ гъащIэр кIэншэщ ущIалэху!!!

ЖумыIэ зэи…

ЖумыIэ зэи щхьэр бужэгъужауэ,
ЖумыIэ хъуауэ дуней псор хьэрэм.
УщетIысэхмэщ, гугъэр хэпхыжауэ,
Езыр-езыру лей щепхыжыр псэм. 

Зы ткIуэпс фIэкIа уи псылъэм къимынами, 
Гурыщхъуэ бзаджэм уи псэр иумыгъэшх.
Къэлъыхъуэ, гугъэ, уи лъэр щезэшами…
ТкIуэпс зырызыххэущ къызэрешхыр уэшх.

ЛъэлъэнкIэ мэхъу дунейр зы напIэзыпIэм
ЩIиIубэу хъугъуэфIыгъуэу псэм хэлъар.
Ухихьэ хъуми гъащIэм и уэрыпIэм,
Уи нэгу щIэгъэт псы Iуфэм Iут гъэгъар. 

Уи фIэщ щIыжыф уэ узэримызакъуэр…
Уигу иумыгъэху, ухилъэфами жейм,

Уи Iуэху щымыхъум зыкъыпщIэзыгъакъуэр
Зэрыпэшачэр узытет дунейм. 

ЖумыIэ псори хъуауэ бзаджэнаджэ…
Хейр мысэм дэбгъэкIуамэ – хущIегъуэж.
Узэджэр къокIуэ! Къуэшхэ, фIым девгъаджэ,
Адрей кърагъэкIуэкIхэм хэлъкъым пэж.

Пхуэбжынкъым псэм гугъуехьу къыпэщылъыр…
Насыпым жыжьэу гъуэгур къегъэнэху.
ПхуагъэтIылъауэ ар зэрыщымылъыр
ИгъащIэ псокIэ уи гум иумыгъэху.

ЖумыIэ жьыбгъэр лейуэ къигъэщIауэ!
Ухуэмышхыдэ гъащIэр хъуамэ уэм!
Хуитыжыр уэрщ - къоузым елъытауэ –
ТIум я зыр хущхъуэ хуэпщIыжынум псэм.

Iуэху зепхьэу хъуам, уи бгъэгу илъ дэп къэсыхукIэ
Къыхэщ зэпыту зэрыщыIэр пэж,
Утыку уитыфмэ, щIылъэм утетыхукIэ
Насып бгъуэтащи, Тхьэм уигъэIуэтэж!

*   *   *
КъызжиIэт дыгъэм: «Къэгъэзэж!
Сыт къыщIэплъыхъуэр дыгъэмыхъуэ?!»
КъызжиIэт губгъуэм: «Лажьи шхэж!
НэгъуэщI насыпи къыумылъыхъуэ!»

КъызжиIэт псынэм: «Ущымыс!
Гъуэгуанэрщ псэр къэзыгъэушыр.
ЩIыIэ техьэгъуэм кIуэр имыс.
Уанэгу къимыкIым кIуэдкъым и шыр…»

КъызжаIэт пшэхэм: «Куэдщ плъэкIар!
Уэ пщIыж унафэр Тхьэ унафэщ.
Мы щIылъэм сыт къыщыбгъэнар?!
КъэпIэтмэ уи щхьэр плъагъур уафэщ…»

СыщIэдэIухукIи я чэнджэщ,
Си махуэр блокI, къыстехъуэу жэщ. 

Си гъунэгъум деж

Зы нэху гуэр си фIэщу къэзгупсыст,
Шылэхъару си псэм тезубгъуэну.
Си гъунэгъур къаплъэу къысхущыст,
Плъэгъуэ къэскIэ гущIэр сфIиугъуэну.

Си гъунэгъу, бжызоIэ, умыжей,
Дыпегъажьэ фIыгъуэм дызэгъусэу.
И пIэ иту щыIэкъым дуней,
Хамэ гуэрым и Iэ къемыIусэу.

Сэ ижэгъуи сиIэщ, уэр нэмыщI.
ТкIуэпсхэр зэщхьми, щыткъым зэпэшачэу.
УзэбийкIэ гъащIэр IэфI пхуэмыщI,
Мывэ фIыцIэр нэпсым къимыгъачэу.

Закъуэныгъэм гугъэр пфIеунэщI.
ЦIыху насыпыр поплъэ зы щIэщыгъуэ.
ГъащIэр хуейщ псом япэу щIы IэнэщI,
Щиухуэнщ иужькIэ къэралыгъуэ.

Пщэдджыжьыпэу си псэр къызэщоу,
Илъэгъуа пщIыхьэпIэр жиIэжыну.
Дыгъэ бзийр мастэнэм сэ фIызоу,
Зи фэр лэжьа гугъэр щыздэжыну.

Бзурэ пэт игу цIыкIум щимыгъэс. –
Абгъуэ ещI, дунейр зэригъэзахуэу. 
ЯтIэ упцIэр IукIэ зэхуехьэс,
И насыпым нэ тримыгъахуэу.

Си гъунэгъу, бзур щапхъэ тщIынкIи хъунщ…
Дигу илъ IэфIыр ем хремыгъуащэ.
Сэ укIыпIэ уихуэм, укъисхынщ,
Уэ, пхулъэкIмэ, сумыгъахуэ мащэ…

*   *   *
Зауэр зищIысыр къэпщIэну ухуеймэ,
Кисточкэр къащтэ, си къуэш, умыжейуэ.
ЛIыфI зи дахэгъуэм и теплъэр пщIы пэт,
IитI пымытыжу бгъэдэлъхьэ сурэт.

Еплъ умыпIащIэу, а тIур зэхуэбгъадэу,
КIапсэу, гупсысэр уи гущхьэм щылъадэу. 

Балеринэм зыкъыщигъэлъагъуэ утыку ин хъуащ ди 
къэралым нэхъыбэ дыдэу щызекIуэ сомищэ тхылъым-
пIэ ахъшэр. Абы тетщ Урысейм и дамыгъэ лъапIэхэм 
ящыщ зы Театр Иным и теплъэр. 

КЪЫЗДИКIАР умыщIэу къафэ дахэ къэхутэн папщIэ 
smotribalet.ru сайтым уихьэу ахъшэм тет сурэтым телефон 
камерэр хуэбгъэзэн хуейуэ аращ. Ар «Ростелеком»-м и 
Wink видеосервисым технологиещIэ (AR\VК) къигъэсэбэпу 
я Iуэхур ягъэкIуэтэн папщIэ къигупсыса Iэмалщ. 

Къафэр егъэзащIэ Театр Иным и балет труппэм и ар-
тисткэ Пубниковэ Анитэ. Ар цIэрыIуэ ирихъуащ фантасти-
кэ компьютер джэгу къэзыгупсысахэм зэрахэтам. Видеор 
https://vk.com/wink.russia?w=wall-195528184_26843 сайтым 
къыщывгъуэтынущ. 

«Ростелеком»-м и нэгъуэщI хъыбархэр къыщывгъуэты-
нущ IуэхущIапIэм и сайтым. Тхыгъэхэм ехьэлIа сурэтхэри 
ардыдэм къифхыфынущ. 

БЛИЙ Даянэ.  

Спорт  хъыбархэр

Тхылъ плъыжьым иратха жыг 
лIэужьыгъуэ куэдым етIуанэ гъащIэ 
ягъуэтыжащ «Дыкъэзыухъуреихь 
 дунейр» фIэщыгъэм щIэт щIыуэпс 
фондымрэ «Сыбырым и дуней» ком-
паниемрэ я зэдэлэжьэныгъэм и 
фIыгъэкIэ. 

ФОНДЫМ хэтхэм мы илъэсым          
жыг куэд щыхасэжыну я мурадщ 
 Урысейм, Беларусым, Узбекистаным, 
Къыргъызым, Вьетнамым, Сербием, 
Алыджым, Эстонием, Армением, 
Азербайджаным.

Жыг лIэужьыгъуэ щхьэхуэхэр ма -
щIэ хъуным е кIуэдыжыпэным къе-
жьапIэ хуохъу щIыуэпсым къыщыхъу 
зэхъуэкIыныгъэхэр, къэхъукъащIэ -
хэр, уеблэмэ езы цIыхухэр. Дауэ 
 мыхъуми, апхуэдэ хэщIыныгъэхэр 
къэ лъытэн икIи гъэзэкIуэжын хуейщ, 
дыкъэзыухъуреихь дунеймрэ псэу-
щхьэхэмрэ яку дэлъ зэпыщIэныгъэ 
мардэхэр хъума хъун папщIэ.

Зи гугъу тщIа урысей волонтёрхэм -
рэ Вьетнам къэралым щIыуэпсыр 
 хъумэнымкIэ и IуэхущIапIэмрэ зэ-
гъусэу ирагъэкIуэкIа акцэм ипкъ 
 иткIэ Ханой и ипщэ лъэныкъуэм гъэ 
кIуам щыхасащ Тхылъ Плъыжьым 
иратха алоеу жыг 500. Абы и пхъэм 
нэхъ  лъапIэ щIы хъурейм теткъым, 
пар фюмерие хуэIухуэщIэхэр къы-
щIэзыгъэкIыу дуней псом тет Iуэху-
щIапIэ  нэхъ цIэрыIуэ дыдэхэм игъа-
щIэ лъандэрэ къызэрагъэсэбэ -      
пым къыхэкIыу. Лъэпкъ куэдым я 
тхыдэхэм къызэ рыхэщыжымкIэ, мэ 
гуакIуэ къыпихыу абы къыхах дагъэр 
ижь-ижьыж зэманым зэрахьэу 
 щытащ Мухьэмэд  бегъымбарым, 
 пащтыхьхэу Соломонрэ Буддэрэ. Ауэ 
щыхъукIэ, жыгыр илъэсищэм нэса 

Лъы зытым и дунейпсо махуэм, мэкъуауэгъуэм и             
14-м. Урысей гвардием и управленэу КъБР-м щыIэм и 
дзэ къулыкъущIэхэмрэ лэжьакIуэхэмрэ хэтащ лъы 
тыным ехьэлIа акцэм, «Зы гум къыбгъэдэкIыу адрейм 
хуэкIуэу» зыфIащам.

Я УЗЫНШАГЪЭР дохутырхэм къапщыта нэужь, хабзэ-
хъумэхэм ятащ лъы литр 11-м щIигъу. 

- Лъы хуэныкъуэхэм ядэIэпыкъуну гупыж зыщI ди 
лэжьакIуэхэм къахохъуэ, - жиIащ Iуэхум хэт, полицэм и 
майор Улымбащ Аслъэнбэч. 

Лъы щыхаш республикэ станцым и лIыкIуэхэм хабзэ-
хъумэхэм фIыщIэ хуащIащ хуэныкъуэхэм зыщIагъэкъуэ-
ну зэрыхьэзырым папщIэ. Урысей гвардием хэтхэм лъы 
ят ведомствэм къызэригъэпэщ акцэхэм хыхьэу, Iэма-
лыншагъэкIэ медицинэ IуэхущIапIэхэм зыкъыщыхуа-
гъазэкIэ. 

БАХЪСЭН  Ланэ.

«ДыгъафIэ къалэ» творчест-
вэмкIэ сабий академием и гъэ-
махуэ лагерым екIуалIэ сабии 
 100-м щIигъур хэтащ гъащIэ 
узыншэм, гъуэгухэм шынагъуэн-
шэу щызекIуэным хуэзыущий 
дерс хэм. Абыхэм драгъэкIуэкIащ 
гъуэгу-транспорт зэжьэхэуэхэмрэ 
къызэрымыкIуэ щытыкIэхэмрэ 
фэбжь щызыгъуэтахэм япэ дэIэ-
пыкъуныгъэ етынымкIэ мастер-
классхэр. 

САБИЙХЭМ папщIэ дерсхэр 
 ирагъэкIуэкIащ Урысей МВД-м и Уп-
равленэу Налшык къалэ щыIэм и 
автоинспекторхэм, Урысей МЧС-м    
и Управленэ нэхъыщхьэу КъБР-м 
щыIэм и лэжьакIуэхэмрэ Къэ-
бэрдей-Балъкъэрым МафIэсым 

пэщIэт-къегъэлакIуэ и къулыкъу-
щIапIэм граждан зыхъумэжыны-
гъэмрэ къызэрымыкIуэ щытыкIэ-
хэм ящыхъумэнымкIэ и центрым и 
егъэджакIуэхэмрэ. Налшык къа-
лэм щыIэ УМВД-м и Къэрал авто-
инспекцэ къудамэм и инспектор, 
полицэм и капитанхэу Борисовэ 
 Аннэрэ Яковлевэ Галинэрэ сабий-
хэм зэпкърыхауэ яхутепсэлъы -
хьащ гъуэгум зэрызэпрыкIыпхъэ-
хэм, гура гъэIуащ дамыгъэхэм я 
мы хьэ нэр, лъакъуэрыгъажэм тес-
хэм ппащIэ щыIэ хабзэр ягу къа-
гъэкIыжащ, апхуэдэуи къыхура-
джащ нэху тридхзэмэ къаблэ пкъы-
гъуэхэр я щыгъынхэм къыща-
гъэсэбэпыну. 

КъызэрымыкIуэ щытыкIэхэмкIэ 
ведомствэм и лIыкIуэхэр тепсэ-

лъыхьащ гъуэгухэм, псыежэххэмрэ 
гуэлхэмрэ зыщытетыпхъэ хаб-
зэхэм, ягу къагъэкIыжащ зыпэ-
мыплъа щытыкIэ къэхъумэ ящIэн 
хуейхэр. Сабийхэм къащIащ ма-
фIэсым зэрызыщыпхъу мэнур, гузэ-
вэгъуэ хэхуахэм япэу дэIэпыкъуэгъу 
яхуэхъу экстреннэ  IэнатIэхэр къы-
зэребджэнур. 

ГПС-м и лэжьакIуэхэм я IэщIа-
гъэм щыхагъахъуэ центрым и егъэ-
джакIуэ Ахаевэ Викторие сабийхэм 
ядригъэкIуэкIащ лей зытехьам япэ 
дэIэпыкъуныгъэ зэретыпхъэ дерс-
хэр. Абыхэм зрагъэщIащ фэбжь 
зы техуар зэрызэпаплъыхь щIыкIэр, 
къутагъэ иIэмэ ар къузын зэры-
хуеймрэ уIэгъэхэр зэрапхэмрэ. 

ДЫГУЛЫБГЪУ Жантинэ.

ЗыщIагъэкъуэну 
хьэзырщ

З I

Дианэ и ехъулIэныгъэ

Дыкъэзыухъуреихь
дунейм  и  плъырхэр

КъБР-р къызэрызэра-
гъэ пэщрэ илъэси 100 зэ ры-
рикъум и щIыхькIэ щыIэ 
паркым ит сурэт гъэлъэ-
гъуапIэм Медицинэм и 
лэжьакIуэм и махуэм хуэ-
гъэпсауэ «Дохутырхэр лэ-
жьыгъэм хэту» фIэщыгъэр 
зиIэ гъэлъэгъуэныгъэ ще-
кIуэкIащ. Ар къызэрагъэ-
пэщащ КъБР-м Узынша-
гъэр хъумэнымкIэ и ми-
нистерствэм и жэрдэмкIэ. 

ГЪЭЛЪЭГЪУЭНЫГЪЭМ 
утыку къыщрахьащ рес-
публикэм узыншагъэр хъу-
мэнымкIэ и IэнатIэм илъэс 
зэхуэмыдэхэм щрагъэ кIуэ-
кIа лэжьыгъэр къэзыгъэ-
лъэгъуэж сурэтхэр, иджы-
рей, пасэрей диагностикэ 
Iэмэпсымэхэм я инстал-
ляцэхэр, дэфтэр хъумапIэ-
хэм щIэлъ медицинэ лите-
ратурэр. БлэкIамрэ нобэм -
рэ щызэпэджэж гъэлъэ-
гъуэныгъэт ар. Пасэрей 
су рэтхэм наIуэ пщащIырт 
нобэрей медицинэм иIэ 

БлэкIамрэ  нобэмрэ
щызэподжэж

зыужьыныгъэм еплъытмэ, а 
зэманми а унэтIыныгъэм 
ехъулIэныгъэхэр зэрыща -
Iар. Гъэлъэгъуэныгъэр щIэ-
щыгъуэ зыщIхэм ящыщт 
лIэщIыгъуэ зэхуэмыдэхэм 
псэуа цIыху цIэрыIуэхэу 
Квинтиллианэ, Цицерон, 
Се некэ, Пушкиным, Чехо-
вым, Белинскэм, нэгъуэщI-
хэми медицинэмрэ доху-
тырхэмрэ я мыхьэнэм, абы-
хэм гъащIэм щаубыд увы-
пIэм теухуауэ жаIа псалъэ 
Iущхэр зытет плакатхэр. 

- Гъэлъэгъуэныгъэм и 
 къалэныр Къэбэрдей-Балъ-
къэрым узыншагъэр хъу-
мэнымкIэ и IэнатIэм и 
 мылъку-техникэ лъабжьэм, 
сымаджэхэм зэреIэзэ щIы-
кIэм зэрызиужьам и тхы - 
дэр къэгъэлъэгъуэжынырщ, 
абы къыдэкIуэуи 2023 гъэм 
ирихьэлIэу а унэтIыныгъэм-
кIэ зыIэрыдгъэхьа ехъу лIэ-
ныгъэхэр утыку къихьэ-
нырщ, - жиIащ КъБР-м и 
 министр Къалэбатэ Рустам.

Гъэлъэгъуэныгъэм меди-

цинэм и унэтIыныгъэ псори 
къызэщIиубыдащ. Сурэт -
хэм уи нэгу къыщIагъэхьэрт 
цIыхухэм япэ медицинэ 
дэIэпыкъуныгъэ щагъуэт 
IуэхущIапIэхэм, «ДэIэпы-
къуэгъу псынщIэм», стома-
тологием, лабораторэм, хи-
рургием, реанимацэм, нео-
натологием, педиатрием, 
паллиативнэ IэнатIэм, уеб-
лэмэ суд медицинэм щра-
гъэкIуэкIа лэжьыгъэхэр, но-
би а унэтIыныгъэхэм ще-
кIуэкI Iуэхухэми ухашэрт.

ЩIыхьэпIэм пэмыжыжьэу 
«ФIыщIэм и пощт» пхъуантэ 
цIыкIур щагъэуват. Абы 
гупыж зыщI дэтхэнэ зыми 
къыщигъэнэфынут меди-
цинэм и лэжьакIуэм теу-
хуауэ итха тхыгъэр. Гъэлъэ-
гъуэныгъэ нэужьым а пись-
мохэр зыхуатхахэм Iэрагъэ-
хьэжащ.

ЩХЬЭЩЭМЫЩI  Изэ.

Сурэтхэр  Къарей Элинэ 
трихащ.

КъБР-р къызэрызэра- зыужьыныгъэм еплъытмэ, а цинэм и унэтIыныгъэ псори 

нэужьщ а дагъэр къыщыщIыхьэр. 
Къэрал куэд, Индиер яхэту, иужь 

итащ ахэр езыхэм я щIыналъэхэм 
къыщагъэкIыну, арщхьэкIэ Iуэхум 
зыри къикIакъым: жыгыр дэни щып-
хухэгъэкIэнущ, ауэ мэ гуакIуэр къы-
щищтэр езым и щIыналъэм и за-
къуэщ: мэр къезыгъащтэ, нэм къи-
мыубыд Iэгъэбэгу лIэужьыгъуэхэр 
зэбгрызых псэущхьэ къэзылъэ тыхь-
хэри здэщыIэр алоер къыщыкI а 
щIыпIэ хэхарщ - Вьетнамырщ. Ап-
хуэдэ мардэ гъэхуам ухэIэбэ зэры-
мы хъунур къалъытэри, зи гугъу тщIа 
фондым апхуэдиз жыгыр а къэра-
лым и лъэпкъ паркым тыгъэ 
 хуищIащ. 

Фондым хэтхэм иджыпсту къа-
гъэщIэрэщIэж цивилизацэм и зэран 
зэкIа жыг телъыджэхэр. Абыхэм 
ящыщщ, зи пхъафэр благъуэм и фэм 
зэрещхьым къыхэкIыу, «благъуэм и 
жыг» - «афзелия» - зыфIащар. Абы и 
пхъэр лъэпсейщ.

«Бирмэ палисандр» жыгри апхуэ-
дизу быдэщи, абы зэрелэжь Iэмэ-
псымэхэр щIэх-щIэхыурэ яхъуэжын 
 хуей мэхъу. КъищынэмыщIауэ, мэ 
 гуакIуащэ зыщыу и пхъэм, тхьэм-
былыфэ къыщIыхьэу хэт тхыпхъэхэр 
апхуэдизу дахэщи, унэлъащIэ, хьэкъу-
щыкъу лъапIэхэр, декоративнэ пкъы-
гъуэхэр къыхащIыкI.

«Сиамскэ» жыгым къыхах эфир 
 дагъэм цIыхум и гъащIэм хигъахъуэу 
къалъытэ. ЦIыхум и зэранкIэ апхуэдэ 
жыг телъыджэхэм я бжыгъэм кIуэ 
 пэтми хощI, кIуэдыжыпэнкIэ шына-
гъуэу. Аращ щIыуэпсыр хъумэнымкIэ 
дунейпсо зэгухьэныгъэм гулъытэ 
щхьэхуэ щIахуищIар. Къапщтэмэ, гъэ 
кIуам мы жыг лIэужьыгъуэхэр Вьет-
намым и лъэпкъ паркым мин бжы-
гъэкIэрэ щыхасэжащ.

Ди къэралми, ди щIыналъэми жыг 
лIэужьыгъуэ кIуэдыжхэм уащрихьэ-
лIэнущ икIи куэд щыгъуазэкъым, щIы 
хъурейм и хъугъуэфIыгъуэ псори 
 яхъумэн папщIэ апхуэдэ Iуэхум щIэ-
ныгъэлIхэм я зэфIэкIрэ я къарурэ 
зэрытрагъэкIуадэм.

ШЭРЭДЖ  Дисэ.

Пятигорск (Псыхуабэ) къалэм 
ОпереттэмкIэ и къэрал театрым 
мы махуэхэм щекIуэкIащ ди-
рижёр, пианист цIэрыIуэ Сафо-
нов Василий и цIэр зезыхьэ зэ-
пеуэ.

УРЫСЕЙМ и щIыналъэ зэ мы-
лIэужьыгъуэхэм къикIа пианист-
хэмрэ я егъэджакIуэхэмрэ щызэ-
пеуащ абы. Федеральнэ щIына-
лъиблым хыхьэ къалэ 32-м къикIа 
цIыху 71-рэ зэхуишэсат зэ хьэзэ-
хуэм. Къыхэгъэщыпхъэщ Китайм 
къи кIахэри мы Iуэхум къызэрыри-
хьэлIар. Къэ бэрдей-Балъкъэрым 
щыщ пща щэ тхьэIухуд, Налшык 
 къалэм дэт курыт еджапIэ №33-м, 
Макъамэ школ №1-м щеджэ Болий 
Дианэ финалым кIуа пианистхэм 
яхэтащ.

МахуихкIэ екIуэкIа зэпеуэм ныб-
жьыщIэ цIыкIухэм я зэфIэкI ща-
гъэлъэгъуащ, я нэгу зрагъэужьащ, 
зра гъэплъыхьащ.

Мы зэхыхьэм икъукIэ дахэу хэтащ 
Ставрополь къэ рал филармонием 
и оркест рыр, дунейпсо зэпеуэ 

куэдым пашэныгъэ щызыубыда-
хэр, Чайковский Пётр и цIэр зэри-
хьэу Москва дэт къэрал консер-
ваторэм и профессор Филиппов 
 Максим сымэ. 

НыбжьыщIэхэм яфIэгъэщIэгъуэ-
ну еплъащ къэпщытакIуэ гупым 
хэтахэм абы щата мастер-классхэм. 
Езыхэм ягъэзэщIащ урыс, хамэ 
къэрал композиторхэм я Iэдакъэ-
щIэкIхэр. Апхуэдэу абы щагъэIуащ 
урыс композитор цIэрыIуэ Рахма-
нинов Сергей и IэдакъэщIэкIхэр,        
ар къызэралъхурэ мы гъэм илъэси 
150-рэ зэрырикъум и щIыхькIэ.

Болий Дианэ зэпеуэм ещанэ 
увыпIэр къыщихьащ. Хъыджэбзыр 
зэпеуэм хуэзыгъэхьэзырар форте-
пианэмкIэ егъэджакIуэ Щоджэн 
Мадинэщ.

Мы зэпеуэр къызэрызэрагъэ пэщ-
рэ илъэс 30 мэхъури, а лъэхъэ нэм 
къриубыдэу ди республикэм щыщу 
хэтар цIыхуихщ. ЗэфIэкI дахэ къэ-
зыгъэлъагъуэ пщащэ ныб жьы щIэм 
дохъуэхъу, зиузэщIыну, и зэ фIэ-
кIым кIэ утыкуш хуэ ихьэфыну.

ТЭРЧОКЪУЭ  Дисэ.

Шахматхэр

НэхъыфIхэр ягъэнаIуэ
НАЛШЫК дэт «Каисса» шахматхэм яэж уардэунэм щекIуэкIащ 

блиц- зэхьэзэхуэ. А зэпеуэм хэтащ КъБР-м, КъШР-м, Осетие Ищхъэрэ 
- Аланием я шахматист цIэрыIуэхэр.

ИрагъэкIуэкIа зэхьэзэхуэ 11-м япкъ иткIэ, текIуэныгъэр къихьащ 
шахматым и ветеран, спортым и мастер Джэдгъэф Чэмал. Нэхъыбэ 
дыдэу къыпхуэхьыну 11-м щыщу абы очко 8,5-рэ зыIэригъэхьащ. 
 ЕтIуанэ хъуащ Налшык щыщ ныбжьыщIэ Текуев Валерэ. Ещанэ 
увыпIэр иубыдащ Дол Альберт.

Шахматым и адрей джэгукIэ лIэужьыгъуэхэмкIэ нэхъыфI дыдэхэм 
ящыщу къалъытащ зи ныбжьыр илъэс 18 иримыкъуахэм я деж утыку 
къыщихьа Мэремщауэ Азэмэт, илъэс 14 иримыкъуахэм я деж щы-
джэгуа Щамырзэ ФатIимэ. Ветеранхэм ящыщу нэхъыфIу зыкъи-
гъэлъэгъуащ Шаваев Ануар.

ТекIуахэмрэ къыхэжаныкIахэмрэ ахъшэрэ саугъэткIэ, ап хуэдэуи, 
фIыщIэ тхылъхэмкIэ ягъэпэжащ.

Тхэквондо

Дунейпсо зэхьэзэхуэхэм хэтынущ
РОСТОВ щIыналъэм и Шахты къалэм ныбжьыщIэхэм тхэквондом-

кIэ я урысейпсо зэхьэзэхуэ щекIуэкIащ. 
Атлетикэ псынщIэмкIэ аренэм къыщызэIуаха зэхьэзэхуэм щызэ-

пеуащ илъэс 12 - 14-м ит щIалэхэмрэ хъыджэбзхэмрэ. УФ-м и щIы-
налъэ 57-м къикIа спортсмен лъэрызехьэ 800-м нэблагъэ.

Къэбэрдей-Балъкъэрым къахьа медалхэм зэхьэзэхуэм и кIэух 
 махуэм аргуэру тIу къахэхъуащ. Тхьэмокъуэ Элинэ (кг 33-рэ) текIуэ-
ныгъэу 4 къихьауэ, Новгород Ищхъэрэм щыщ Шорниковэ Александ -
рэ хигъащIэри, зэпеуэм щытекIуащ. Килограмм 37-рэ зи хьэлъагъ -
хэм я деж ПщыхьэщIэ Эстеллэ домбеякъ медалыр къыщихьащ.

Килограмм 57-рэ хъухэм я деж тхуэнейрэ утыку къыщихьа Къэзанш 
Къасболэт зэIущIэ нэхъыщхьэм хьэрхуэрэгъу къыщыхуэхъуа, Крас-
нодар крайм щыщ Бутылкин Никитэ хигъащIэри, дыщэ медалыр 
къыхуагъэфэщащ. 

Тхьэмокъуэ Элинэрэ Къэзанш Къасболэтрэ, къагъэлъэгъуа зэ-
фIэкIыр къалъытэри, Тайландым щекIуэкIыну дунейпсо зэхьэзэхуэм 
хэтыну Iэмал къратащ. И хьэрхуэрэгъухэм плIэнейрэ ятекIуэу дыжьын 
медалыр къэзыхьа Щоджэн Басир (кг 37-рэ) ди къэралым и щIыхьыр 
Европэм щихъумэнущ. 

НыбжьыщIэхэр я гъэсэнщ тренерхэу Унэжокъуэ Абдельджабаррэ 
Ахъмэт Амиррэ.

Командэ зэпеуэхэм КъБР-м ещанэ увыпIэр щиубыдащ. ЕтIуанэр 
 къахьащ Дагъыстэным. Санкт-Петербург къалэм къикIахэм бжьыпэр 
зыIэрагъэхьащ.

Бокс

Борсэм и текIуэныгъэ

СЕРПУХОВ къалэм иджыблагъэ щекIуэкIащ ныбжьыщIэхэм 
боксымкIэ я урысейпсо зэхьэзэхуэ. Абы хэтащ илъэс  19 - 22 хъухэр. 

Зи хьэлъагъыр килограмм 63-м нэсхэм я деж щызауэу, Борсэ Алан 
финал ныкъуэм нэсауэ, Новосибирск областым щыщ Ко зорезов           
Егор къыхигъэщIащ икIи ещанэ увыпIэм щIэбэнын хуей  хъуащ. Ханты-
Мансийск щыщ Мамаев Магомед текIуэри, Борсэм домбеякъ ме-
далыр къихьащ.

Спортсмен щIалэр зэхьэзэхуэм хуигъэхьэзыращ ШэрыIужь Заур.

НАФIЭДЗ  Мухьэмэд.

ТхэквондоТТ

СЕРПУХОВ б I I б I

Гъуазджэ


